
Álggo  

Dán diedádusá baktu sihtá Sámedigge åvddån biedjat gájkbadjásasj politihkav sámegiela gáktuj, mij 
galggá gæjnov tjielggit ja prinsihpalasj gatjálvisájt vásstedit mij guosská sámegiela adnuj ja 
åvddånahttemij. Sámedikke oajvveulmme sámegiela åvddånahttema gáktuj le lasedit sijáj lågov gudi 
gielav bukti ja sámegiela anov vijdedit. Jus galggá dájt ulmijt jåksåt de le dárbulasj tjielgadit 
mierredimfámov ja åvdåsvásstádusá juohkemav Sámedikke ja ráddidusá gaskan. Dákkir tjielgadibme 
mierkki lágajt ja ålgodisævtojt tjadádit ja rievddat. Dát le dán diedádusá oajvvedæddo. 
Sámediggediedádus sámegiela gáktuj sisadná hásstalusájt, ulmijt ja strategijajt nieljen 
vuorodimsuorgen; 

 Åvdåsvásstádus sámegiela åvdås 

 Sámegiela ålgodisævto 

 Giellaaddne 

 Sámegiela adno 

Sámij riektá iesjmierredibmáj ietjama giela, kultuvra ja iellemvuoge badjel le nasjonála ja 
rijkajgasskasasj lágajn mierredum. Dát mierkki sáme álmmugin le riektá iesj mierredit boahtteájge 
giellapolitihkav. Miján le aj riektá sámegielav oahppat ja adnet. Vájku dal nasjonála ja rijkajgasskasasj 
lága ja konvensjåvnå dáv javlli de le ajtu viehka stuorra lávkke dan gaskan makkir riektá mijájn le 
gielav adnet ja almma vejulasjvuoda gielav sebrudagán adnet ja åvddånahttet.  

Sámediggediedádus sámegielaj gáktuj gåvvit ja dagástallá makkir roalla ja politihkalasj 
mierredimfábmo Sámedikken galggá giellaássjijn. Dárbbo le ájn tjielggasappot åvdåsvásstádusáv 
juogadit, dåjmajt aktan hiebadit ja viehkkenævojt buoredit boahtteájge giellavuorodibme vuoksjuj. 

Gå sámelága giellanjuolgadusá 1992:n jåhtuj biejaduvvin, de aj mierreduváj makkir suohkana galggin 
sáme giellaháldadimguovlluj gullut. Muhtem suohkana dán guovlluj gulluji, ja dáj suohkanij duogen le 
ietjasa álmmugav sámegiellaj dievnnot. Jut sámelága giellanjuolgadusá guoskki dåssju suohkanijda 
giellaháldadimguovlon le ietjastis hásstalus gå návti ij le sámegielak álmmugin Vuonav miehtáj sæmmi 
riektá sámegielav adnet ja oahppat. Sæmmi båttå vuosedi iesjguhtik árvustallama jut suohkana e ållåsit 
nagá ietjasa vælggogisvuodav ållit guovtegielak dievnastusájt fállat. 

Ieritjåhtema diehti ja gå ådå suohkana li sámegielaj giellaháldadimguovlluj sæbrram de le dárbbo 
sámelága giellanjuolgadusájt rievddat. Dát diedádus dáv gæhttjal giehtadallat ja javllá almulasj 
háldadibme le stáhta duogen ja jut sámegielak álmmugin le riektá sámegielak dievnastusájda vájku 
gåggu dal årru. Dát mierkki sámelága giellanjuolgadusá galggi ålles lánndaj guosskat. 
Sámediggediedádus udnásj háldadimvuogev guodá ja farra vuojnná dajt suohkanijt ma uddni li sáme 
giellaháldadimguovlon aktisasjbarggoguojmmen gå galggá sámegielav nannit ja åvddånahttet. Dát 
mierkki åvdåsvásstádus guovte oassáj juogeduvvá, gånnå Stáhtta vásstet almulasj dievnastusáj åvdås ja 
navti økonomalattjat ja háldaduslattjat vásstet suohkanij, fylkkasuohkanij ja almulasj ásadusáj 
sámegielak dievnastusáj åvdås. Sámedigge vásstet sámegiela åvddånahttema åvdås, ja vuojnná dárbov 
aktisasjbargov nannit ja ressursajt biedjat sámegiela nannimij iesjguhtik dásen sebrudagán. Dát 
rievddim mierkki dárbbo le muhtem nammadussaj man ulmme le tjielgadit ja åvdedit oajvvadusájt 
gåktu máhttá rievddat njuolggadusájt, mierredim- ja vásstedimoasev sámegiela gáktuj. 

Økonomalasj, almasjlasj ja háldaduslasj ressursaj vánesvuohta le stuorra hásstalus sámegiela nannima 
bargguj. Dá li ålgodisævto ma hæhttuji sajenis jus sámegiella galggá iellet boahtte ájgijda. Diedádus 
dájt hásstalusájt giehtadallá ja politihkav hábbmi man vuodon sámegiela nannima ja åvddånahttema 
visjåvnå ja ulme jåhtuj biejaduvvi. 

Sámedikke ja sámedikke giellapolitihka oajvveulmme sámegiela åvddånahttema gáktuj le sámegiela 
addnij lågov lasedit. Sámegiela bierggim le dan duogen jut nahká sámegielagij lågov lasedit. Diedádus 
gåvvit iesjguhtik giellaguovlov ja giela dárbojt jus galggá bisoduvvat, nanniduvvat ja åvddånahteduvvat 
iesjguhtik suorgen. Ájnas le aj jut gávnnuji duohta vejulasjvuoda gielama adnet ienep 
sebrudaksuorgijn. Sámegiela adno iesjguhtik dásen sebrudagán hæhttu laseduvvat, ja ájnas le jut ienep 
ásadusá válldi åvdåsvásstádusáv váj sámegiella ienebut aneduvvá. 

Sámegiela dille le målsudahkes, ij dåssju gielaj gaskan valla aj gielaj sisbielen. Danen hæhttuji iesjguhtik 
strategija sajenis gå galggá sámegielav nannit ja åvddånahttet. Váj galggá ienep diedojt åttjudit 
iesjguhtik gielladile birra, ja navti buorebut dæjvvat iesjguhtik strategijajn, de hæhttu duolloj dálloj 
giela dilev kárttit. 

Sámediggediedádus sámegiela gáktuj le boados Sámedikke prosessas. Dán diedádusá barggo álgij 
muhtem stuorra giellakonferánsajn mav Sámedigge Tråmsån ásadij 2011 moarmesmáno. Konferánsan 
lidjin lågågdalle iesjguhtik sebrudaksuorgen, ja lij buorre vuodon diedádusbargguj. 2012 
moarmesmáno ja biehtsemáno le Sámedikkeráden læhkám moadda rabás tjåhkanime gånnå 
tsuojggidusá li boahtám diedádussaj. Tjálalasj tsuojggidusá diedádussaj li aj boahtám priváhta 
ulmutjijs, ásadusájs ja organisasjåvnåjs. Vijdes politihkalasj dagástallam le læhkám Sámedikkeráden ja 
Sámedikke ållestjåhkanimen. Sámedikkeráde sámegiela tjielggidusáv åvddån biejaj Sámedikke 
ållestjåhkanibmáj ássjen 18/12. Dát le Sámediggediedádus sámegiela gáktuj vuodo. Jahkásasj 
vuorodime ja dåjma galggi åvddån boahtet Sámedikke budsjehtan ja makta le ulmijt ållidam boahtá 
åvddån jahkediedádusán.  

 

Definisjåvnå 

Váj dádjat sæmmi láhkáj de le ájnas jut muhtem moallanagá ma li guovdátjin diedádusán tjielggiduvvi. 
Danen sihtap tjielgadit gåktu dájt moallánagájt dádjadip. 

Iednegiella: Dán diedádusán anedum vuostasj giela birra majt sijdan oahppi. Jus le moadda giela avta 
bále oahppam de máhtti dujna aj liehket moadda iednegiela. Ietjá sajijn væráldin (dagu lulleasiáhtalasj 
lándajn) aneduvvá iednegiella nammadussan dan giellaj mav muhtem tjerdalasj juohkusij gullu, vájku 
dal makta gielav ajtu buktá. 

Vuostasjgiella: Njálmálasj, jali aj tjálalasj oajvvegiella. Åhpadusaktijvuodan anedum dan giela birra mav 
oajvvegiellan vállji. 

Nubbengiella:  Giella mav muhtem ij le vuostasj giellan adnám, ájnat oahppá jali le oahppam muhtem 
birrasin gånnå ållågit bæjválasj giellan aneduvvá. Nubbengiella máhttá aj gåvvidit akta ber makkir 
gielav mij ij le muhtem ulmutja vuostasjgiella, dat sihtá javllat sihke nubbengiella ja amás giela.  

Giellaguodde: Tjiehpes giellaaddne gudi ressurssaulmutjin aneduvvi åhpadimaktijvuodan.  

Giellaárená: Giellasosiologalasj moallanahka mij aneduvvá dakkir sajij jali ásadusáj birra gånnå giella 
aneduvvá. 

Giellaguovllo: Giellageográfalasj moallánahka mij gåvvit guovlov gånnå giella aneduvvá.  

Ieneplåhkoguovllo: Guovllo gånnå álmmuga ieneplåhko sámegielav adni bæjválasj giellan. 

Guovtegielak: Muhtem ulmusj guhti le bajássjaddam guovtijn vuostasjgielajn ja guhti goappátjijt gielajt 
sæmmi buoragit buktá, jali ulmusj guhti árggabiejvenis guokta giela adná ja goappátjij identifiseri, 
vájku ij goappátjijt gielajt sæmmi buoragit buvte. 

Moattegielak: Muhtem ulmusj guhti le bajássjaddam guovtijn jali måttijn gielajn ja guhti dáj gielaj 
identifiseri ja moadda giela árggabiejven adná, vájku ij divnajt gielajt sæmmi buoragit buvte. 

 

Sámegiela árvo vuodo 

Sámegiella le sáme sebrudagá vuodoárvvo. Danen le giela bisodibme ja åvddånahttem ietjastis ájnas ja 
ij dárbaha ietjá láhkáj vuodostuvvat. Tjielgas mærkkan giela ájnas mierkkidussaj le jut sámegiela 
tjanástahka le mierrediddje jus bæssá Sámedikke jienastimlåhkuj tjáledit. 

Sámegiella le akta mijá kultuvra vuodojs vájgu dal e gájka gielav buvte. Dat le giella mav miján le riektá 
nannit ja åvddånahttet sihke ietjama åvdås ja sebrudagán ietján. Dát riektá le fámonis vájku dal makta 
juohkka ájnna mijájs gielas uddni buktá. Riektá ietjama giellaj le árvvo mij le ålles gielladiedádusá 
vuodon. Juohkkahattjaj guhti sámegielav buktá, le viehka stuorra árvvo gå bæssá gielav adnet nav 
moatten aktijvuodan gå vejulasj aj fámilja ja lahkabirrasa ålggolin, dagu gå le aktijvuohta almulasj 
kontåvråj, varresvuoda ásadusáj, skåvlåjn, girkkojn ja riektásystemajn. 

Árvvo le danna gå giella vuojnnusij boahtá sebrudagán. Gå muhtem giella moatten aktijvuodan 
aneduvvá, de dasi vatteduvvá árvvo sæmmi buohta gå ietjá giela. Dákkir bihko avtaárvvusasjvuohta 
gielaj gaskan le sæmmi båttå mærkkan jut álmmuga li avtaárvvusattja. Vájku álu sámegielav avtan 
giellan gåvvidip, de gávnnuji vuona bielen sáme gudi vidá iesjguhtik sámegielajda gulluji. Dá vihtta 
giela li lullesámegiella, nuorttasámegiella, julevsámegiella, bihtámsámegiella ja oarjjelsámegiella. Gullut 
avta dájs vidát gielajs le sámijda árvvon, dát árvvo le aj gielladiedádusá vuodon. 

 

Birástagá  

Nasjonála lága 

Sámegiella le sáme kultuvra ájnnasamos juolgge. Mij sáme lip álggoálmmuk ja unneplågoálmmuk 
Vuonan ja danen dárbaj sámegiella ja sáme kultuvrra sierralágásj suodjalimev jus galggá 
åvddålijguovlluj bissot ja åvddånahteduvvat. Vuona stáhta duogen le dilev láhtjet váj sáme bessi 
gielaska sihkarasstet ja åvddånahttet. Dá vælggogisvuoda, ma li lágaj ja konvensjåvnåj baktu 
mierredum li vædtsaga majt Sámedigge ávkki gå iejvvip guovdásj oajválattjajt, suohkanijt, 
fylkkasuohkanijt ja iehtjádijt gej siegen aktan barggap. 

Vuodolága § 110a tjadná vuona stáhtav dilev láhtjet váj sámegiella máhttá bisoduvvat ja 
åvddånahteduvvat.  

Sámedikke ja ietjá sáme riektáássjij láhka (sámeláhka) doajmmaj bådij jagen 1989 ja dan ulmme le dilev 
láhtjet váj sáme álmmuk Vuonan máhttá ietjasa gielav, kultuvrav ja sebrudakiellemav nannit ja 
åvddånahttit. Láhka konkretiseri daj badjásasj prinsihpaj sisanov majt Vuodolága § 110 ásat. 

Sámelága giellanjuolgadusá doajmmagåhtin 1992 rájes ja li goalmát kapihttalin tjáledum; sámegiella. 

Gå sámelága giellanjuolgadusá mierreduvvin, de aj lága baktu mierreduváj suohkana Gárásjåhkå, 
Guovddagæjnno, Unjárgga, Porsáŋŋgo, Dædno ja Gájvuodna galggin liehket oassen sáme 
giellaháldadimguovlos. Gå Divtasvuona suohkan 2006:n fárruj váldeduváj, de láhka rievddaduváj váj 
giellaháldadimguovllo dálla njuolgadusáj baktu mierreduvvá. Maŋŋela li suohkana Snåasa ja Loabát 
fárruj boahtám giellaháldadimguovlluj, ja Rajrevihke (Røyrvik) sæbrrá 1.1.2013 rájes. 

Sámelága giellanjuolgadusá (1992) vaddi sáme giellaháldadimguovlo álmmugij riektáv almulasj 
måhkijn aktijvuodav válldet ja vásstádusáv oadtjot sámegiellaj jali dárogiellaj ietjasa giellaano milta. 
Riektá guosská sihke njálmálasj ja tjálalasj gatjálvisájda. Riektá gáhtu dalloj gå háldadimásadus iesj 

válldá aktijvuodav. Gájka almodusá almulasj orgánajs giellaháldadimguovlon maj ulmmejuogos le ålles 
jali oase álmmugis, galggi sihke dárogiellaj ja sámegiellaj almoduvvat. 

Sámelágas § 3-5 milta le riektá sámegielav vijddásappo adnet varresvuohta- ja sosiálsuorgen. Dát 
mierkki gájka varresvuoda- ja sosiálásadusá gudi viehkedi pasientajt gudi båhtu suohkanijs ma li sáme 
giellaháldadimguovlon, galggi pasientajt sámegiellaj dievnnot. Pasiænntariektálága § 3-5 mij vaddá 
pasiænntaj riektáv diedojda ma li ájnegis dárbojda hiebaduvvam, ja lága § 4-2 mij mierret dåhkkidime 
hámev, li aj guoskavasj mærrádusá. 

Sáme pasientaj riektá sámegiela adnuj giellaháldadimguovlon le aj tsuojggiduvvam ådå suohkanlasj 
varresvuohta ja huksolágan: 3 – 10. 4. ladás: "Suohkana sáme giellaháldadimguovlon galggi bærrájgæhttjat jut 
sáme pasientaj jali addnij dárbo hiebadum dievnastusájda dættoduvvi gå dievnastus hábbmiduvvá."  

Sámelága § 3-6 vaddá juohkkahattjaj riektáv ájnegis girkkolasj dievnastusájda sámegiellaj. Dát guosská 
sielohuksuj, gásstaj, skalluj, válldaj ja iehkedismállásij. Báhpa gudi virggáj biejaduvvi háldadimguovlon 
hæhttuji sámegielav låhkåt jus e åvdutjis máhte. Girkko galggá aj sámegielav åvdedit háldadimguovlo 
ålggolin. Girkkolága § 24 javllá: ”Girkkotjåhkanibme galggá sáme girkkoiellemav suoddjit ja åvdedit [..]”.  

Sámelága § 3-7 sisadná bájkálasj jali guovlolasj ásadusá barggij riektáv åhpadusvirggeloahpáj bálkkájn 
åttjudamdiehti sámegiela máhtudagáv, gå ásadus dákkir máhtudagáv dárbaj. 

Åhpadusláhka (1998) duodas ájnegisá riektáv åhpadussaj sámegielan ja –giellaj. Sáme 
giellaháldadimguovlon (åhpaduslágan javladuvvá ”sáme guovlo”) le juohkka oahppen riektá 
åhpadussaj mij Sáme Máhttolåpptimav tjuovvu, ja siján le vejulasjvuohta sámegielav åhpadusgiellan 
válljit. Oahppe bessi aj dárogielav válljit åhpadusgiellan, aktan sámegielåhpadusájn. Suohkanijn ma li 
sáme giellaháldadimguovlo ålggolin li oahppijn dåssju riektá åhpadussaj sámegielan ájnegis oahppe 
dásen. Jus galggi åhpadusáv oadtjot sámegiellaj de hæhttuji gåjt dal 10 oahppe suohkanin dáv 
gájbbedit, ja dát riektá joarkká nav guhkev gå li binnemusát guhtta oahppe vil juohkusin. Dán lága 
aktijvuodan li oahppe defineridum mánnán æjgádijs gudi bessi Sámedikke jienastimlåhkuj ietjasa 
tjáledit. 

Mánájgárddeláhka (2006) dættot suohkanin le åvdåsvásstádus jut mánájgárddefálaldahka mánájda sáme 
guovlojn (sáme giellaháldadimguovlon) le sámegiela ja kultuvra nanna vuododum. Sáme sisadno 
mánájgárdijn ma li giellaháldadimguovlo ålggolin le viehka hæjobut suoddjidum. Dáppe galggi 
suohkana dilev láhtjet váj sáme máná galggi gielasa ja kultuvrasa nannit ja åvddånahttet. Dán lága 
aktijvuodan li sáme máná defineridum mánnán gåjt dal avtajn æjgádijn guhti bæssá Sámedikke 
jienastimlåhkuj ietjas tjáledit. 

Háldonjuolgadusá ja biebbmosijddanjuolgadusá rievddama nuolgadus mij moarmesmáno 1. biejve 
2012 doajmmaj bådij dættot sámegielak mánájn gudi giellaháldadimguovlon årru le riektá gielasa 
bisodit gå ådå huksuj biejaduvvi. Dáj rievddamij milta hæhttu dal dåjmalattjat gatjádit makta máná 
kultuvralasj ja gielalasj riektá várajda váldeduvvi gå biebbmosijddaj jali mánájsuodjalusásadussaj 
biejaduvvi. Dille galggá látjeduvvat váj mánná bæssá sihke ietjas gielav ja kultuvrav åvddånahttet.  

Bájkkenammaláhka (1990) galggá bærrájgæhttjat jut sáme bájkkenamá li nasjonála njuolgadusáj ja 
rijkajgasskasj sjiehtadusáj ja konvensjåvnåj milta. Bájkkenammalága § 7 javllá jus muhtem 
bájkkenamán le moattegielak namma de galggi gájka namá ma dan guoskavasj bájken aneduvvi galbajn 
aneduvvat. Bájkkenammalága ulmme le várajda válldet bájkkenamájt kultuvrramujtton, dajda hiebalgis 
tjállemvuogev vaddet ja vájkkudit máhtudagáv ja dåjmalasj anov namáj vuoksjuj. Bájkkenammalága 
milta máhtti almulasj ásadusá, viessoæjgáda, bájkálasj siebre ma bájkkáj gulluji ja 
bájkkenammakonsulenta nammaássjev álgadit. Suohkana namájt mierredi duola dagu almulasj 
adressajn, bájkátjijn, gahttunijn ja almulasj viesojn. Stáhta Kárttadåjmadahka mierret luonndonamájt ja 
ietjá namájt ma e bájkkenammalágan jali njuolgadusájn åvddån boade. Departementa suohkannamájt 
mierredi. 

Lágan tjielggasit tjuodtju sáme namá ma aneduvvi ulmutjijs gudi muhtem bájken årru jali dåppen 
æládusájt dåjmadi, galggi dábálattjat almulasjvuodas aneduvvat kártajn, galbajn, regissterijn aktan dáro 
namájn jus dakkir gávnnu. Galbajn jali kártajn jali ietján gåggu ienep gå akta namma aneduvvá, mierret 
mierrediddje ásadus makkir namma vuostatjin galggá. Gå mierret makkir namma vuostatjin galggá de 
galggá árvustallat giellaanov bájken. Sáme giellaháldadimguovlon galggá návti liehket: Sáme namma 
vuostatjin, ja de dáro ja de guojna. Sámedigge nammat sáme bájkkenamáj nammakonsulentajt. 

 

Rijkajgasskasasj konvensjåvnå ja tjielggidusá 

Riektá iednegiellaj le vuodulasj almasjrievtesvuohta. Juohkka sámen le riektá adnet ja åhpadusáv 
oadtjot sámegielan. Vuona stáhtta le sihke riektálattjat ja politihkalattjat åvdåsvásstádusáv válldám 
suoddjit ja åvdedit mijá gielav danen gå lip álggoálmmuk. 

Mánájkonvensjåvnnå le vuona láhkaj sajájduvvam ja le danen vuona lága åvddåla. 
Mánájkonvensjåvnån le sierra artihkkal álggoálmmugij mánáj vuoksjuj, 30. artihkkal; ”Máná gudi 
muhtem unneplågo álmmugij jali álggoálmmugij gulluji galggi bessat aktan iehtjáda ietjas juohkusin, 
ietjasa kultuvrav, åskov ja gielav niektit.” 

AN:a konvensjåvnnå sivilja ja politihkalasj riektáj gáktuj le vuona riektáj váldedum 
almasjrievtesvuodalága baktu. 27. artihkkal javllá: "daj stáhtajn gånnå tjerdalasj, åskolasj jali gielalasj 
unneplågo gávnnuji, ij sijás gudi dajda gulluji, galga riektá váldeduvvat, daj gaskan ietjasa juohkusin, ietjasa 
kultuvrav sujttit, ietjasa åskov dåbdåstit ja tjadádit, jali gielasa adnet” Dát konvensjåvnnå manná åvddålij jus 
ietjá mærrádusá vuona riektán li dan vuosstáj. 

ILO-konvensjåvnnå 169 iesjrádálasj stáhtaj álggoálmmugij ja máddoálmmugij vuoksjuj sisadná 
artihkkalijt ma javlli álggoálmmugijn le riektá ietjasa gielav nannit ja åvddånahttet ja ájnegis ulmutjijn 
le riektá gielasa oahppat ja adnet. 28. artihkkal javllá ”Dåjma galggi jåhtuj biejaduvvat váj dan álmmuga ieme 
gielav nanni ja åvddånahttemav ja anov låppti”. 

Europa lihtto guovllo- jali unneplågogielaj gáktuj galggá unneplågogielajt suoddjit váj europa kultuvra 
valjesvuohta bissu. 7. artihkkal tjadná nasjonálstáhtajt konkrehta dåjmajt tjadádit váj 
unneplågoálmmugijt bisot váj vuojnnusij båhti sihke politihka, lágaj ja ano baktu. 

AN:a Álggoálmmuktjielggidusá 13. artihkkal javllá mijájn sámijn álggoálmmugin le riektá ælláskahttet, 
adnet, åvddånahttet ja boahtte buolvvaj gielav vaddet. Dát artihkkal aj mierret sámijn álggoálmmugin 
le riektá dålkåv adnet almulasj dievnastusáj aktijvuodan. Vuodna le tjielggidusáv vuollájtjállám, ja 
Sámedigge adná dát tjielggidus Vuonav riektálattjat tjadná.  

Nuorttarijkaj sámekonvensjåvnnå oajvvadus le tjáledum álmmukriektálasj mærrádusáj milta ma 
guosski stáhtajda Vuodna, Svierik ja Suobma sámij vuoksjuj álggoálmmugin. 
Konvensjåvnnåoajvvadus dåhkkit mijá riektáv iesjmierredibmáj ja dan ulmme le aktisasjbarggo avtan 
álmmugin rájáj rastá galggá sjaddat álkkep. 

Nuorttarijkaj ássjediehttejuogos ájrrasij nammaduvvam Vuona, Svieriga ja Suoma stáhtajs ja 
sámedikkijs vattij jagen 2005 ietjas avtajienalasj oajvvadusáv nuorttarijkaj sámekonvensjåvnnåj. 
Goalmát kapihttal sisadná sáme gielav ja kultuvrav. Dánna giehtadaláduvvá mijá riektá suoddjit, 
åvddånahttet ja adnet sámegielav. Dánna giehtadaláduvvá aj mijá riektá ietjama árbbediedojt várajda 
válldet ja riektá dutkamij ja åhpadussaj. Konvensjåvnnåsjiehtadusá li dal álggám ja galggi ållidum vidán 
jagen. 

Sámedikke stivrrimdokumenta sámegiela gáktuj 

Samediggeráde politihkalasj vuodo le Sámedikkeráde dåjma válggaájggudagá álgon. Sámedikkeráde 
dáv vuodov budsjehtaj sisi åttjut. Sámedikke budsjæhtta giellaåvddånime rudáj anov mierret. 

Giellarudájda gulluji guovtegielakvuohtadoarjja suohkanijda ja fylkkasuohkanijda, njuolggadoarjja 
giellaguovdátjijda ja giellaprosjektarudá masi åhtså. Sámedigge biedjá aj rudájt oanepájggásasj 
prosjevtajda majt Sámedigge iesj álgat. Sámedikken li aj ietjá doarjjoårniga ma gielav åvdedi, dagu 
oahpponævoj doarjja, sáme girjálasjvuohta, åhpadusstipenda jnv. 

 

Guovtegielakvuodarudáj aktisasjbarggosjiehtadusá  

Guovtegielakvuohtadoarjja le stuorámus doarjjaårnik mij Sámedikken le, ja navti le dat Sámedikke 
åvdemus vædtsak gå galggap sámegielav åvddånahttet. 2008:n Sámedigge guovtegielakvuodadoarjjaga 
guoradallamav diŋŋguj. Guoradallama duogásj lij Sámedigge sidáj diehtet gåktu suohkana ja 
fylkkasuohkana guovtegielakvuodadoarjjagav adni. Guoradallamijn mielan galgajma aj 
guovtegielakvuodadoarjjagav rievddadit. 

Guoradallam vuosedij moadda suohkana rudájt adnin giellaåvddånibmáj, vájku 
guovtegielakvuodadoarjja galggá sámelága giellanjuolgadusáj ållidibmáj. Ajtu le nav jut Sámedigge le 
sihke dåhkkidam ja sihtam giellaåvddånahttemav. Guoradallam vuosedij aj suohkana sihtin lagábut 
barggat Sámedikke siegen rudáj ano vuoksjuj. Guoradallam ævtodij gåktu máhttá guovtegielakdårjav 
mierredit, valla sæmmi båttå dættodij Sámedigge hæhttu lagábut suohkanij siegen barggat. 

Guoradallama maŋŋela biejaj Sámedigge jåhtuj juollodimævtoj rievddamav ja guovtegielakdårja 
mierredimev, ja guovtegielakvuodadårja ådå njuolgadusá mierreduvvin 2011:n. Dan aktijvuodan 
dagáduvvin aktisasjbarggosjiehtadusá Sámedikke ja juohkka ájnna suohkana/fylkkasuohkana gaskan 
rudáj ano gáktuj. Aktisasjbarggosjiehtadus vuollájtjáleduváj 2012 guovvamáno. Sjiehtadusáj álggo li da 
vælggogisvuoda ma suohkanijn/fylkkasuohkanijn li sámelága giellanjuolgadusáj gáktuj. Duodden le 
suohkana/fylkkasuohkana åvddånahttembarggo sámegiela vuoksjuj formaliseridum gå sjiehtadusán le 
aj åvddånahttemoasse. Sjiehtadusá galggi jahkásattjat árvustaláduvvat tjåhkanimij baktu sihke 
háldaduslasj ja politihkalasj dásen. 

 

Aktisasjbarggosjiehtadusá fylkkasuohkanij  

Sámedigge le sjiehtadam sáme guovlo fylkkasuohkanij siegen aktan barggat. Gájkbadjásasj ulmme 
sjiehtadusáj le sáme kultuvrav, gielav ja sebrudagáv nannit ja vuojnnusij buktet. 
Aktisasjbarggosjiehtadusáj sisadno le giellaássje ja da tjadni gasskasasjvuohtaj ja aktisasjbargguj ja 
konkrehta dåjmajda váj fylkaj sámegielajt bisot ja nanni. 

Aktisasjbarggosjiehtadusáj árvustallam ij le doajmmam gåktu galgaj. Danen le Sámedigge 
aktisasjbarggosjiehtadusájt rievddamin ja álkkebun dahkamin. Vuostasj le aktisasjbarggo Finnmárko 
fylkkasuohkanijn mij vuordedahtte le 2013 álgon gárves. Jus dát barggo vuorbástuvvá de sihtá 
Sámedigge dáv bargov ienep fylkkasuohkanijda vijdedit. 

 

Nuorttarijkaj aktisasjbarggo – Sáme parlamentáralasj ráde 

Sáme parlamentáralasj ráde (SPR) giehtadallá ássjijt ma guosski sámijda rijkkarájáj rastá. Nuorttarijkaj 
aktisasjbarggo sámegiela vuoksjuj le gitta 2012 tjadáduvvam Sáme giellanammadusás (SGN) mij le 
læhkám SPR:a vuolen. Sáme giellanammadusá mandáhtta låhpaduváj 31.12.2011. Sij li sámegiela 
normerimássjijn mierredam ja li aj tærmmaåvddånahttemijn barggam. Dárbbo le nanos nuorttarijkaj 
aktisasjbargguj gånnå bæssá giellapolitihkalasj ja giellafágalasj ássjijt dagástallat ja åvdedit. Sáme 
tjállemgiela normerimij le aj ájnas jut miján le doajmme nuorttarijkaj giellaorgádna. 

Sáme parlamentáralasj ráde (SPR) le guhkijt juo dárbov vuojnnám giellaaktisasjbargov nannit váj 
tærmma- ja normerimbarggo galggá sjaddat dåbmarabbo. 2012 biehtsemáno mierredij SPR 

giellafágalasj aktisasjbargov nannit gå jåhtuj biedjin Interreg-ruhtadum ásadimprosjevtav Sáme 
giellaája – Nordisk ressurssenter for samiske språk.  Ásadimprosjekta Sáme giellaája galggá bielnup 
jage ájge ásaduvvat 01.01.2013 rájes gitta 30.06.2014. Dán ájggudagán galggá buorre 
aktisasjbarggoforum iesguhtik sámegielajda ásaduvvat, ja guovdásj galggá stuoves årnigin sjaddat 
01.07.2014 rájes. Sáme giellaája galggá vuostatjin barggat sámegiela åvddånimijn, termaj, 
giellagáhttimijn ja diedoj álmmugij giellafágalasj gatjálvisáj vuoksjuj.  

 
Sámegiela åvdåsvásstádus 

Moadda almulasj ásadusá mierredi sámegiela vuoksjuj. Suohkana, fylkkasuohkana, fylkkamánne, 
direktoráhta, departementa, Sámedigge, Ráddidus ja Stuorradigge gájka vásstedi sámegiela bargo 
åvdås. 

 

Sámedigge 

Sámelága § 3-12 milta galggá Sámedigge barggat sámegiela suodjalime ja vijddásap åvddånime åvdås 
Vuonan. Sámedigge le sámij álmmukválljidum orgádna ja le åvdemus ássjediehtte sámegiela 
åvddånahttema ja nannima åvdås Vuonan. Danen le Sámedigge luondulasj aktisasjbarggoguojmme 
iehtjádijda gudi aj sámegielajn barggi, sihke nasjonála ja nuorttarijkaj/rijkajgasskasasj dásen. 
Aktisasjbarggo soajttá liehket formála hámen aktisasjbarggosjiehtadusáj baktu, jali iehpeformála 
rádádallamtjåhkanimij jnv baktu. Sáme álmmuga guoskavasj ássjijn de guovdásj oajválattja 
Sámedikkijn guládalli. 

Sámedigge jahkásattjat juollot guovtegielakvuodarudájt suohkanijda ja fylkkasuohkanijda ma li oassen 
sáme giellaháldadimguovlos. Dá rudá gájkinåvdemusát manni suohkanij ja fylkkasuohkanij lijggegålojt 
gåbtjåtjit ma dajn li gå galggi dievnastusájt guovte giellaj fállat. Duodden juollot Sámedigge rudájt 
njuolgga sáme giellaguovdátjijda. Ráddjidum rudáj diehti Sámedigge budsjehtan, de ij le dálátjij 
læhkám vejulasj juollodit ienebut gå 5-600.000 juohkka giellaguovdátjij. Rudá danen ienemusát manni 
doajmmaj, ja navti hæhttuji giellaguovdátja álu prosjevtajda rudájt åhtsåt gå galggi gielav åvddånahttet. 

Váj sámegielav nannip ja sámegiela anov vijdedip, le Sámedigge måttijt jagijt juo rudájt juollodam 
giellaprosjevtajda. Doajmmaårniga ulmmejuogos le sáme álmmuk. Åhtsåmusá dájda rudájda li 
lassánam viehka ålov, ja vuorddep ájn vil lassáni. Dat vuoset gielladåjmaj dárbbo sáme sebrudagán le 
viehka stuorre. Buorre le gå ájn vil ienep åhtsåmusá oarjjelsáme guovlos båhti, ja mierkkidahtte le 
Divtasvuona suohkan le daj suohkanij gaskan giellaháldadimguovlon ma li ienemus åhtsåmusájt 
oadtjum juolloduvvam 2008-2010 ájggudagán. Binná åhtsåmusá båhti sáme ieneplågoguovlojs 
Finnmárkon. 

Sámedigge le evaluerigoahtám dårjajt giellaprosjevtajda ma li åhtålvisáj milta juolloduvvam. Sihtap 
diehtet makta giellaprosjektarudá sámegielav nanniji, jus sámegiela anov vijdedi ja jus doarjjaårnik 
sáme álmmugav jåkså. Vuorddep aj gåvåv gåktu doarjjavuosstájvállde li dårjav adnám, aktan gåktu 
årnik háldaduvvá. Evaluerim galggá sisadnet Sámedikke juollodimijt giellaprosjevtajda ájggudagán 
2007 – 2011, ja dat galggá gárves 2013 álgon. 

Bájkkenammalága § 11 vaddá Sámediggáj fámov sáme bájkkenamáj konsulentajt nammadit. 
Nammakonsulenta vásstedi fágalasj rádij åvdås makkir tjállemvuoge oajvvaduvvi almulasj aktijvuodan 
aneduvvat. 

 

Sáme giellaguovdátja 

Uddni gávnnuji 11 sáme giellaguovdátja ma vuododoarjjagav Sámedikkes oadtju; Sámi giella- ja 
kulturguovddáš Porsáŋgon, Isak Saba guovddáš Unjárgan, Deanu giellagáddi Dænon, Álttá sámi 
giellaguovddáš Áltán, Sámi giellaguovddáš Gájvuonan, Gáisi giellaguovddáš Tråmsån, Ástavuona 

giellagoahtie Loabagin, Várdobáiki Evenássjen, Árran julevsáme guovdasj Divtasvuonan, Gïelem 
nastedh Snåasan ja Aajege giele- jih maahtoejarnge Rørosin. Sámedikkeráde le 2013 budsjehtan 
oajvvadam Gïeleaernie Røyrvikan ja Storfjord språksenter oadtju njuolggadårjav Sámedikkes 2013 
rájes. Giellaguovdátja li ásadum bájkálasj birrasij álgadime maŋŋela váj sámegielav galggá ælláskahttet. 
Sáme giellaguovdátja li ájnnasa ja li viehka viehkken bájkálasj sáme gielaj åhpadime, vuojnnusij 
buktema ja nannima vuoksjuj. 

 

Departementa 

Kulturdepartementan le gájkbadjásasj åvdåsvásstadus giellapolitihkalasj ulmijt hábbmit, dålkkut ja 
åvdedit Vuonan. Ådåstuhttem-, háldadim- ja girkkodepartemennta (FAD) galggá sámelága 
giellanjuolgadusájt háldadit ja ráddidusá bargov europealasj lihtujn guovllo- jali unneplågogielaj 
jådedit. Siján le sierra doarjjaårnik sámegiela gáktuj. Juohkka departemennta galggá aj giellapolitihkav 
vuohtuj válldet gå ietjasa suorggepolitihkav hábbmiji ja tjadádi. 

Sámegielaj doajmmapládna åvddån biejaduváj Barggo- ja sebradahttemdepartementas jagen 2009. Dat 
dagáduváj aktan Sámedikkijn ja ietjá guoskavasj departementaj. Doajmmaplána gájkbadjásasj ulmme 
le dilev láhtjet jasska boahtteájggáj sámegielajda Vuonan. Doajmmaplánan le 5 jahkásasj 
doajmmaájgge ja dat mierret gænna le åvdåsvásstádus tjadádit dåjmajt ma li plánan mierredum, dan 
vuolen aj gåktu doajmma organiseriduvvá ja ruhtaduvvá. FAD vásstet plána koordinerima åvdås. 
Sámedikken le åvdåsvásstádus ja oasseåvdåsvásstádus moatte dåjma åvdås. Pládna jahkásattjat 

ådåstahteduvvá. 

 

Fylkkamánne 

Jus muhtem orgádna ij sámelága giellanjuolgadusájt tjuovo, de máhttá sån gesi ássje njuolgga guosská 
dáv gujttit. Fylkkamánne le gujttimorgádna suohkana jali fylkkasuohkana ásadusáj gujttimusájda. 

 

Suohkana ja fylkkasuohkana  

Suohkanijn le guovdásj roalla gå galggá sámegielav nannit juohkka guovlon gånnå sáme årru. 
Sámegiela åvdåsvásstádus målssu suohkanijs sáme giellaháldadimguovlo sis- ja ålgusjbielen. 

Sáme giellaháldadimguovlon li dálla 9 suohkana: Gárásjåhkå, Guovddagæjnno, Dætno, Porsáŋŋgo ja 
Unjárgga Finnmárkon, Gájvuodna ja Loabat Råmsån, Divtasvuodna Nordlándan ja Snåasa Nuortta-
Trøndelágan. Duodden li Finnmárko, Råmså, Nordlánda ja Nuortta-Trøndelága fylkkasuohkana 
oassen háldadimguovlos. 2013 rájes le aj Røyrvik suohkan Nuortta-Trøndelagan oassen 
háldadimguovlos. 

Háldadimguovlon galggi sámegiella ja dárogiella liehket avtaárvvusattja sámelága 3. kapihttala milta. 
Dat mierkki álmmuk dájn suohkanijn le vijdedum riektá sámegielav adnet almulasj aktijvuodajn ja jut 
suohkanijn le sierralágásj åvdåsvásstádus dievnastusájt ja diedojt sámegiellaj fállat. 

Gå muhtem suohkan oassen sjaddá háldadimguovlos, fylkkasuohkan man vuolláj suohkan gullu aj 
oassen sjaddá. Háldadimguovlon li fylkkasuohkanijn sæmmi vælggogisvuoda gå suohkanijn. 

Sámijn gudi háldadimguovlo ålggolin årru ælla sæmmi riektá sámegiela adnuj jali riektá sámegielak 
dievnastusájda almulasj aktijvuodan. Ajtu pasiænnta- ja addneriektáláhka duodas sámegielagijn le 
riektá diedojt sámegiellaj oadtjot, valla láhka aktu ij le nuoges sihkarastátjit sámegielak pasienta bessi 
sámástit gå varresvuodadievnastussaj båhti. 

Åhpaduslága baktu le sámegielak mánájn ja nuorajn riektá sámegiela åhpadussaj skåvlån, valla lága 
ráddjidusá ja praktihkalasj hásstalusá hieredi dåhkkidahtte fálaldagáv gájka mánájda. Divna suohkana 
hæhttuji pládna- ja tsiekkaduslága baktu ietjasa dåjmav plánit váj sáme kultuvra, æládusdåjmaj ja 
sebrudakiellema luonndovuodov sihkarassti, valla ij ga dát láhka dågålasj láhkáj sihkaraste sámegielagij 
riektáv gielav oahppat jali adnet. Gehtja aj 2. kapihttalav, Nasjonála lága. 

 

Máhttovuodo 

Gávnnuji muhtem ådåsap dutkambargo, rapporta, guoradallama ja evaluerima sámegiela vuoksjuj 
sebrudagán. Dáj bargoj diedo váldeduvvi fáron giellaplánimij ja politihkkahábbmimij åvddålijguovlluj. 
Ajtu soajttá liehket vehi duoppsoj dáppsoj mij le guoradaládum – ja guoradaládum. Danen li 
nammadum bargo viehka ávkálattja, valla ælla nuohkásattja giellapolitihka máhttovuodon. Danen le 
diedádusá vuodon aj ienep iehpeformála åtsådallama vijddásap suorges váj navti máhttá buoremus 
giellapolitihkav hábbmit. 

Sierrarapportørra James Anaya rapportta mij guosská álggoálmmugij almasjvuodariektájda ja 
vuodulasj friddjavuodajda, mij 2011:n bådij, le ájnas oasse dán diedádusá máhttovuodos. 
Sierrarapportøra rapportta Vuona, Svieriga ja Suoma sámij vuoksjuj dættot sierraláhkáj sámegielaj 
duodalasj dilláj. Sierraláhk julev- ja oarjjelsámegiela nammaduvvi ájtedum giellan. 

Ep ållu diede galles bukti ságastit, tjállet, låhkåt jali dádjadit sámegielav uddni. Ájnna vuohke almma 
lågov oadtjot le gatjádallat juohkkahattjav Vuonan. Dålusj ájgijn jur dáv dahkin álmmuklåhkåmij tjadá. 
Uddni ep desti álmmugav sjiemáv baktu lågå, danen ep ga desti oattjo diehtet galles sámegielav bukti 
dán vuoge baktu. 

Statistihkalasj materiála majt uddni máhttep ávkkit li lågo galla mánájgárddemáná ja oahppe 
sámegielak fálaldagáv oadtju. Rapportta Samiske tall forteller 5 jages 2012 vuoset åvddånahttemav 2005 
rájes gitta 2011. Lågo vuosedi máná gudi sámegielak fálaldagáv oadtju mánájgárden le binnum 925 
rájes gitta 823. 2001:n lidjin 940 vuodoskåvllåoahppe sámegielajn vuostasjgiellan, 6 % binnedibme 
2005/2006 jages. Nubbengielak oahppij låhko lij 1213, 41% binnedibme Máhttolåpptima rájes mij 
2006:n bådij. Joarkkaskåvlåj vuoksjuj lidjin 267 oahppe gejn lij sámegiella vuostasjgiellan 2011/2012 
skåvllåjage, mij lij 41% lasedibme 2008/2009 rájes. Sæmmi båttå lassánij aj nuppátgielak oahppij låhko 
152 rájes gitta 206. 

Jagen 2000 tjadádij dallusj Sáme giellaráde guoradallamav mij merustaláj galles sámegielav bukti 
juokkirak dásen Vuonan. Guoradallama rapportta gåvvidij aj gåktu sámegiella iesjguhtik aktijvuodan 
aneduvvá sebrudagán. Vihtta jage maŋŋela Torkel Rasmussen guoradaláj makta nuorttasámegiella 
áneduvvá Vuonan ja Suoman, ja merustaláj galles sámegielav bukti. Goappátja dá guoradallama 
vuosedi sámegielagij låhko Vuonan soajttá liehket birrusij 25 000. Sij li de sámegielaga navti jut gåjt dal 
dábálasj ságastallamav bukti tjuovvot sámegiellaj. 

Nordlandsforskning ja Norut Alta li Sámedikke, Ådåstuhttem-, háldadim- ja girkkodepartementa 
(FAD) ja Máhttodepartementa (KD) åvdås tjadádam Sáme giellaguoradallamav 2012. Guoradallama 
ulmme lij åttjudit gåvåv galles bukti iesjguhtik sámegielav njálmálattjat ja tjálalattjat, man vuorrasa li, 
makkir aktijvuodajn gielav adni ja man ålov giella iesjguhtik aktijvuodan aneduvvá. 

Sáme giellaguoradallam 2012 vuoset viehka stuorra sierradusá li giellamáhtudagáj, adnoárenáj ja 
giellaguottoj gaskan sihke gielaj ja iesjguhtik guovloj gaskan lándan. Giella le nanos dilen 
giellaháldadimguovlojn Finnmárkon ja Divtasvuonan, ja viehka rasjep dilen Loabagin, Gájvuonan ja 
Snåasan. 

Njálmálasj giella le nannusamos boarrásamos buolva gaskan. Sij e vuojga gielajt sægoda, valla e ga 
buvte tjállet ja låhkåt sæmmi buoragit. Nuorabu ienebut bukti sámegielav låhkåt ja tjállet, valla siján le 
hæjop njálmálasj giella. 

Vuojnnet sámegiella ienemusát sijdan, vuodoæládusájn ja åhpadussuorge aneduvvá. Mánájgárdde ja 
skåvllå vuojnnet li ájnnasabbo giellaåvddånahttemin dálla gå åvddåla. Muhtem sajijn le skåvllå ájnna 
sadje gånnå sámegiella aneduvvá. 

Guoradallam vuoset aj moattes vásedi iesj vehi sámegielav bukti, valla dat ij le nuoges váj duossti 
gielav adnet. Boahtá aj åvddån moattes sihti ienep sámegielav oahppat. Sijáj gaskan le stuorra 
potensiálla giellaaddnij lågov lasedit. Jasska birástagá váj ájn vil ienebu duossti sámástit ja buorep 
giellaoahppamvejulasjvuoda li ájnas tjoavddabágo gå galggá dájt oadtjot sámástahttját. 

2012 Giellaguoradallama milta le sámegiela oahppofálaldagá vánesvuohta ájnnasamos sivva gå oahppe 
uddni e sámegiel åhpadusáv oattjo, vájku siján li riektá dasi. Vuojnnet diedo æjgádijda sáme 
giellaåhpadime birra le viehka målsudahkes. Diehtep låhko vuodoskåvllåoahppijs gejn le sámegiella 
vuostasjgiellan le muhtem mudduj stuoves, madi nuppátgielagij låhko binnu. Sámedigge dáv duodas 
válldá, ja le danen diededam Sámediggediedádusáv åhpadusá hárráj mij galggá ålleslattjat tjadádit lágajt 
ja birástagájt ma sáme åhpadusáv mierredi. 

Rapportta ”Langs lange spor – om samisk forskning og høyere utdanning” (Butenschøn-nammadusá 
guoradallam), åvdet man ájnas le sámegielav dutkamgiellan åvdedit ja javllá muddo le dal 
dutkamásadusá åvdåsvásstádusáv válldi sámegielak kurssafálaldagáj åvdås juohkka dásen. 
Vijddásappot tsuojggi rapportta sáme alep åhpadusá ja dutkama rekrutterim árrat juo álggá – 
mánájgárden, vuodoskåvlån ja joarkkaskåvlån. Sámedigge guorras aj nammadusá vuojnnuj jut 
sámegielak dutkam le vuodulasj jus galggá sáme dutkamgielav åvddånahttet, ja jut fáhkagiella le oassen 
gå galggá sámegielav tsieggit ålles, ja navti sebrudakguodde giellan. 

Varresvuoda- ja sosialsuorgen le gássjel sámegielak barggijt gávnnat, tjabu sáme 
giellaháldadimguovlon. Fálaldahka le muhttijn aj nav moattelágásj; varresvuodadievnastusá bieles 
dåbddu dagu dilev láhtjá buorre sáme fálaldahkaj, madi addne e sæmmi láhkáj dåbdå. Sámegielaga ælla 
sæmmi dudálattja varresvuodadievnastusáj danen gå e dádjada jalik dádjaduvá. Váni duodastusáj dan 
vuoksjuj, de soajttá sæmmi láhkáj liehket ietjá suorgijn dagu politijan, riektásysteman ja 
kriminalhuvson váj muodugasj dile badjáni ma soajtti boahtet dassta gå giella- ja kultuvrramáhtudahka 
vádnun. 

Stuorra dárbbo le sámegiela álggoåhpadussaj ållessjattugijda. Giellaguoradallam vuoset ulmutja sihti 
åhpadusáv ietjasa bájkálasj birrasin ja dasi lassen bierriji ságastallamjuohkusa jali árená gåggu bæssá 
sámástit. Giellaguodde li stuorra ressurssa mij ilá binnáv ávkkiduvvá giellaåhpadimen sihke mánájda ja 
nuorajda. 

Dárbahip ienep ja dárkkelap diedojt sámegiela dile birra danen gå da lulujin ávkken giellaplánimin. Jus 
dákkir máhtov galggá oadtjot de hæhttu agev gielladilev kárttit. Duola dagu árbbedábálasj æládusá li 
læhkám ájnas giellaárená gånnå giella le læhkám nanos dilen. Ajtu ep vuojga ålov diede dáj æládusáj 
gielladile birra. 

Almulasj dievnastusfálaldahka sámegielak álmmugij ij le dågålasj, ja moattes diededi ælla dudálattja. 
2012 Giellaguoradallam aj duodas sámegielak fáhkaulmutja vádnuni. Norut Áltá le FAD:a åvdås 
2012:n kárttim sáme perspektijvav suohkansuorgen. Dát kárttim vuoset aj ij le aktak suohkan manna 
ållåsit le sáme perspektijvva vuodon. Sámegiella ij tjálalattjat aneduvvá heva åvvånis suohkanijn gånnå 
sámegiella le bæjválasj giellan. Sáme- ja dárogiela ælla dássásattja háldadimgiellan, ja ienemus oasse 
ássjegiehtadallamis ja pládnabargos dåssju dárogiellaj tjadáduvvá. Moadda suohkana aj vásedi dåssju 
muhtem gallegattja válldi aktijvuodav sámegiellaj, mij rapportan tjielggiduvvá navti jut sámegiella ájn ij 
almulasj giellan aneduvá. 

Sáme giellaguoradallam 2012 vuoset aktisasjbarggo suohkanij, giellaguovdátjij, ietjá sáme ásadusáj jali 
organisasjåvnåj gaskan le ájnas jus galggá jåhtuj oadtjot sámegiela bargov. Hásstalus le ælla aktanik 
gájkbadjásasj åvdåsvásstádus dákkir aktisasjbargov jåhtuj biedjat ja koordinerit. 

Sámedikke åvdås le Norut Áltá 2012:n evaluerim sáme giellaguovdátjijt ma vuododoarjjagav 
Sámedikkes oadtju. Sáme giellaguovdátja li iesjguhtik ájggudagán ásaduvvam, ja moatte láhkáj li 
åvddånahttám iesjguhtik birrasin. Dat mierkki hásstalusá sámegielav nannit li ietjálágátja guovlos 
guovlluj. Giellaguovdátjijn li iesjgeŋgalágásj hásstalusá organiserima, økonomalasj ressursaj ja giella- ja 
kulturtjiehpe barggij virggájbiedjamin. 

Ienemus giellaguovdátjijn li giellakursa vuodon, ja maŋemus jagijt li aj kursa nannidum dan láhkáj váj 
máhtudagáv vaddi oahppotjuorgaj. Giellaguovdátjijn li aj moadda kultuvralasj ja 
identitehtahábbmijiddje dåjma, gånnå giella muhtem láhkáj le guodden. Ietjá vuorodime målssu 
guovdátjis guovdátjij, dagu barggo mánáj ja nuoraj vuoksjuj skåvlå ja mánájgárde ålggolin ja sinna, 
guhkásåhpadibme, árbbediedo tjoahkkim ja duodastibme. 

Norut Áltá evaluerimrapportta oajvvat moadda dåjma váj giellaguovdátjij bárggodilev buoret. Akta 
dåjmajs le doajmmaruhtadårjav lasedit ja giellakursajda stuoves ruhtadimev gávnnat. Navti sjaddá 
álkkep åtttjudit ja bisodit barggijt alla giellamáhtudagáj. Giellaguovdátja beras lulujin dættodit tjoahkkit 
árbbediedov mij ájn gávnnu guovlon. Giellaguovdátja bierriji aj rutinajt ásadit váj addnij 
dudálasjvuodav mihtti, ja bierriji dåjmalattjat ja diedulattjat virggáj biedjat goappátjijt sjiervijt 
giellaguovdátja dåjmajda. Vijdábut galgalulujin giellaguovdátja ienebut vuojnnusij boahtet sáme birrasij 
ålggolin aj. Máhtti fállat sámegiela ja kultuvra kursajt ietjá ulmmejuohkusijda guovlonisá. Rapportta le 
ájnas vuodo Sámedikke bargguj giellaguovdátjij åvddålijguovlluj. 

 

Máhtto iesguhtik gielladilij birra 

Sámegiella Vuonan le uddni viehka målsudahkes sebrudakdilen. Danen le gássjel aktisasj strategijajt 
gávnnat. Danen hæhttu álgget guoskavasj giellaguovlo dilijn, ja de strategiajt dan milta hábbmit. 
Dassta majt dálla diehtet sámegiela dile birra uddni, luluj vuogas guhtta iesjguhtik dilijt gåvvidit: 

 

Nuorttasáme ieneplåhkoguovllo 

Nuorttasáme ieneplåhkoguovllo le suohkana Finnmárkon ma li oassen sáme giellaháldadimguovlos. 
Nuorttasámegiella le dat sámegiella manna li ienemus giellaaddne, ja stuorra oasse sijájs årru 
háldadimguovlon. Sámegiella le agev læhkám nanos dáj guovlojn ja le bæjválasj giella mij aneduvvá 
sihke priváhta ja almulasj aktijvuodajn. Dát giellaguovllo le ressurssaguovllo giellaåvddånahttemij. 

2012 giellaguoradallam ajtu vuoset nuora diededi e njálmálasj gielav sæmmi buoragit buvte gå 
boarrása. Ienep dárogielav aj adni åvdep ájgij buohta. Guoradallam vuoset viehka ienep nuora tjálalasj 
sámegielav bukti dálla gå åvdebut, sæmmi båttå ij sámegiella vuojga aneduvá tjálalasj háldadimgiellan. 
Vuorrasap buolvva javlli siján le valjes báhkoboanndudahka ja árbbedábálasj sáme termajt máhtti. 
Vájku moattes dán guovlon sámegielav bukti, de le ajtu dárbbo giellagáhttimav vuorodit ja lasedit 
sámegiela ano diedulasjvuodav. 

 

Nuorttasámegiela unneplågoguovlo 

Nuorttasáme unneplågoguovloj miejnnip merragáddeguovlo Finnmárkon, Råmsån ja Nordlándan 
gånnå dålutjis li sámástam. Dáj guovlojn li moadda hásstalusá. Giella le rasjep dilen dåppe gå 
ieneplågoguovlon, sierraláhkáj dakkir bájkijn gånnå dároduhttempolitihkka le garrasit ládam. Giella ij 

vuojga bæjválasj ságan ja sijddagiellan aneduvá. Gallegasj jali ij aktak árená gávnnu gånnå sámegiella 
aneduvvá, ja åhpadusvejulasjvuodajs ælla galle. Sámegiella binnáv vuojnnu ja danna le vuollegis 
stáhtus. Danen hæhttu dájn guovlojn sámegielav nannit åhpadusá baktu, ásadit árenájt gånnå sámás, 
ressurssapersåvnåjt åttjudit ja ienebut sámegielav vuojnnusij buktet. 

Muhtem suohkana dáj guovlojn li sáme giellaháldadimguovlon. Dáj suohkanij álmmugin li vijddásap 
riektá sámegiela åhpadussaj ja adnuj gå álmmuk háldadimguovlo ålggolin. Ajtu le hásstalus jut dá 
suohkana vájlluji máhtudagáv ja ressursajt gájbbádusájt ållidittjat. Suohkana ma li háldadimguovlo 
ålggolin ælla sæmmi láhkáj tjanádum mij guosská sámegiela fálaldahkaj. Oajvvehásstalus dáppe le dilev 
láhtjet váj álmmuga riektá sámegiela åhpadussaj ja adnuj ålliduvvi. 

 

Julevsáme giellaguovllo 

Julevsáme giellaguovllo le Bálágis nuorttat gitta Sáltoduoddarij oarjján. Dát le avta lahkáj unna 
geográfalasj guovllo gånnå bæssá aktidit dåjmajt ja álkket aktan barggat. Moadda julevsámegielaga årru 
Divtasvuona ja Hábmera suohkanijn Nordlándan. Gå gielav galggá buolvas buolvvaj dåmadit de le 
dákkir dille ávkken. 

2012 giellaguoradallam vuoset moaddása udnásj æjgádijs gudi li 30 ja 40 jage álldara gaskan e 
sámegielav buvte. Danen sjaddá æjgádijda gássjel gielav mánájda vaddet. Valla máná li bessam 
julevsámegielav oahppat sáme mánájgárde baktu, ja moaddása li dálla vuostasj- jali 
nubbengielaoahppe vuodo- ja joarkkaskåvlån. Giellaguoradallam vuoset julevsámegielan le nanos 
doarjja mánájgárde ja giellaguovdátja baktu Árran julevsáme guovdátjin. Mánájgárde diehti li moattes 
álggám sámegielak klássajda vuodoskåvlån Ájluovta skåvlån ja vijddásabbo sámegielåhpadussaj 
joarkkaskåvlån. 

Viehka binnep julevsámegielaga li gå nuorttasámegielaga. Gå ælla vuojga giellaaddne de dat 
julevsámegiela dilev vájkkut. Gå li dåssju gallegasj giellaaddne julevsáme giellaguovlon, de le 
sámegielak ressursaj vánesvuohta viehka tjielgas. Julevsámegiela nannima bargon le Divtasvuona 
suohkan viehka ájnas gå dat le ájnna suohkan julevsáme guovlon mij le oassen sáme 
giellaháldadimguovlos. Sámedigge vuojnná dárbov jut suohkana ja sáme ásadusá julevsáme guovlon 
lagábut aktan barggi. 

 

Oarjjelsáme giellaguovllo 

Oarjjelsáme guovllo le geográfalattjat vijdes guovllo mij le Sáltoduoddaris nuorttan gitta Elgåj oarjján. 
Dán guovlon li moadda fylka ja galle suohkanijs. Uddni ij gávnnu makkirak stuoráp bájkálasj 
sebrudahka gånnå gielan le nanos dille bæjválasj giellan. Dát soajttá gielladuvddemav hieredit. 
Giellaaddnijn le galla aktijvuohta stuorra værmádagáj baktu fuolkkevuoda ja æládusáj baktu, ja giella le 
ájnas identitehtaguodde dan aktijvuodan. 

Dan vijdes geográfalasj guovlo diehti le oarjjelsáme giella ållu sierralágásj dilen mij guosská 
gielladåjmaj, åvdåsvásstádusá, oahppofálaldagáj ja ressursaj koordinerima vuoksjuj. Moadda almulasj 
ásadusájn le åvdåsvásstádus oarjjelsámegiela åvdås ja gielladåjmaj koordinerima åvdås. Stuorra 
hásstalus dán guovlon le gå almulasj háldadusán vádnun sáme giela ja kultuvra máhtudahka ja jut li 
moadda iesjguhtik ásadusá gejn li dahkamuhá dán gáktuj. 

Oarjjelsámegiella le ælláskahttemprosessav tjadádam, ja dálla ienep ja ienep máná oarjjelsámegielav 
oahppi. Ajtu ij la oarjjelsáme bæjválasj giella moatten sajen, ja ráddjidum vejulasjvuoda li sámegielav 
adnet. Dåssju gallegasj árená gávnnuji gånnå bæssá oarjjelsámegielav adnet, ja ressurssaulmutja duodas 
vádnuni. 

Lullesáme ja bihtámsáme giellaguovllo  

Lullesámegiella le dålutjis ságastuvvam dan guovlon mij uddni le Oarjje-Várjjak suohkan Vuonan 
duodden ráddnáguovlojda Ruossjan ja Suoman. Bihtámsámegiella le dålutjis ságastuvvam muhtem 
åsijn Nordlánda fylkas ja ráddnáguovlojn svieriga bielen. 

Lullesámegiella ja bihtámsámegiella ieridi dåjs ietjá sámegielajs åvdemusát gå uddni li dá guoktá gielan 
dåssju muhtem gallegasj giellaaddne iesjguhtik árbbedábálasj guovlojn Vuonan. Dá guoktán gielan ij la 
åhpadibme makkirak vuodoskåvlån Vuonan, ælla ga mánájgárde gånnå dá giela gulluji. 
Bihtámsámegielan ij la makkirak dåhkkidum tjállemvuohke, ja danen sjaddá gássjel gielav tjállet. 
Lullesámegiela vuoksjuj le tjállemvuohke dåhkkidum, ja suoma bielen rájá muhtem skåvlå 
lullesámegielav åhpadi. Gå goappátjij gielajn le muhtem lágásj giellabirás iesjguhtik ráddnáguovlon 
rájáj rastá, de le ájnas aktan barggat rájáj rastá váj dá guokta gielajt åvdet Vuonan. 

Gå galggá bihtám- ja lullesámegielav nannit de le gájkinåvdemusát dárbulasj muhtem vuodulasj 
bargov dahkat, dagu gielaj udnásj dilev dokumenterit ja kárttit. Dáv buoremusát dahká 
aktisasjbarggon bájkálasj sebrudagáj ja ásadusáj gaskan gejn le gielladiedalasj máhtudahka. 
Giellabargujn máhttá vuorbástuvvat dåssju jus guoskavasj bájkálasj sebrudagá dav doarjju. 
Ájnnasamos strategija Sámediggáj åvddålijguovlluj bihtám- ja lullesámegiela vuoksjuj sjaddá navti 
gæhttjalit gåvåv oadtjot majt bihtám- ja lullesáme Vuonan ietja sihti galggá giellabargon vuorodit. 
Aktisasjbarggo Sámedikke, bájkálasj sámesiebrij ja da guokta ásadusáj gaskan, Duoddara ráfe ja 
Lullesáme dávvervuorkká, luluj luondulasj. 

 

Sámegiella stádajn 

Ienep ja ienep sáme uddni jåhtåli ålgus árbbedábálasj sáme årromguovlojs. Sierraláhkáj stuoráp stádajn 
årru moadda sáme. Dát le ållu ådå dille sámegiellaj, dille mij sierra strategijav gájbbet. 

Ieritjåhtem árbbedábálasj sáme guovlojs Vuonan uddni manná stádajda, madi sisijåhtem guovlojda 
ienebut ja ienebut ålggorijkajs boahtá. Jus sámegiella åvddålijguovlluj galggá buolvas buolvvaj 
åhpaduvvat, de hæhttu ådå ásadusájt ja ådå barggamvuogijt ásadit stádajn gånnå le (stuorra) sisijåhtem 
sámijs. Diehtep duola dagu Cymru/Wales vielet ålgus- ja sisijåhtemav mij le ieme kymrugielak 
guovlojn gå gielav plániji. Oajvvehásstalus le stádajn sjaddá sámegiella unneplåhkogiellan ja jut e 
gávnnu árbbedábálasj árená gånnå bæssá gielav adnet. Danen giellaárenáj ja oahppovejulasjvuodaj 
dárbbo stádajn lassán. 

Juohkka ájnna suohkana åvdåsvásstádus le dilev láhtjet váj bæssá sámegielav oahppat ja åvddånahttet, 
ja muhttijn soajttá ærádusá makkir fálaldagá gávnnuji suohkanis suohkanij. Sámedigge dálla rádádallá 
stádasuohkanij Áltá, Tråmsså ja Oslo aktisasjbarggosjiehtadusáj sámegiela ja kultuvra nannima diehti. 
Dát le buorre, sæmmi båttå gå dákkir sjiehtadusá e vatte stádaj sáme álmmugij sæmmi riektájt dagu 
álmmuk sáme giellaháldadimguovlon. Danen hæhttu nannit álmmuga vejulasjvuodajt ja riektájt 
sámegielav adnet stádajn. 

 

Máhtto almulasj sáme giellaplánima birra 

Vijddásamos dagov mav vuona oajválattja li dahkam almulasj sáme giellaplánimin, lij sámelága 
giellanjuolgadusájt mierredit jagen 1990 ja sáme giellaháldadimguovlov álgadit 1992 rájes. Sámelága 
giellanjuolgadusá ja sierra háldadimguovllo li ájnas vædtsaga gå galggá gielav nannit. Dá vædtsaga 
hæhttu aneduvvat. 



18 

 

NIBR Áltán tjadádij jagen 2000 addneguoradallamav guovtegielak dievnastusfáladagás sáme 
giellaháldadimguovlon. Dát guoradallam gåvvit dilev gåktu lij milenniummålssomin. 2006/2007 
tjadádij Sámi instituhtta muhtem evaluerimav sámelága giellanjuolgadusájs. Evaluerimav lij Kultuvrra- 
ja girkkodepartemennta diŋŋgum. Evaluerima konklusjåvnnå le vájku sámelága giellanjuolgadusá li 
buoragit doajmmam sámegiela stáhtusa gáktuj, vájku viehka målsudahkes le gåktu lágav li tjuovvolam. 
Sámegiela dille giellaháldadimguovlo ålggolin gal ij le vuogas, ja danen evaluerim javllá 
háldadimguovlov hæhttu stuoredit. Evaluerim aj oajvvadij ásadit ”ælláskahttemnammadusáv” 
sámegielajda, danen gå láhka aktu ij nagá sámegielav ælláskahttet daj guovlojn gånnå uddni le ájtedum. 

Wencke Brennas girjje Samene i rettssystemet mij bådij jagen 2005 buktá ådå máhtov makta sámegiella 
Finnmárko riektásysteman aneduvvá ja majt sáme dile birra ájádalli. Ietjá stuoráp bargojs ma li 
dagádum sámegiela ja giellaplánima birra 2000 maŋŋela, nammadip Inger Marie Gaup Eira 
guoradallam Samisk språk i Norden - Status og domeneutredning 2001 rájes ja Torunn Pettersena ja Johanne 
Gaupa guoradallam almulasj sáme diehtodievnastusá birra, dat aj 2001 rájes. 

Sámedigge le åvddåla rapportajt dahkam sámegiela birra sebrudagán. 2000 rájes nammadip da guokta 
rapportajt Sámedikke giellastivras, Bruken av samisk språk, 2004 ja 2008 jagijs ja Sámedikkeráde 
diedádus sámegiela hárráj Sámegiella lea čaffat! Samisk er tøft! jages 2004 . 

Svieriga ráddidus buvtij jagen 2006 muhtem almulasj guoradallamav (SOU) mij sierraláhkáj bajedij 
oarjjelsámegiela boahtteájge dilev Svierigin. Muhtem åsijt ma danna dagástaláduvvi oarjjelsámegiela 
dile vuoksjuj, máhttá vuona bielen aj ávkkit. 

Gájkka dá bargo ma badjelin nammaduvvi, javlli juojddáv giellaplánima åtsådallamijs sáme guovlojs 
maŋemus lågev jagijn, ja dát girjálasjvuohta le luondulasj máhttovuodo dán Sámediggediedádus 
sámegiela hárráj 

 

Máhtto almulasj giellaplánima birra Skádasasuollu ålggolin  

Sámedigge sihtá ietjas giellapolitihkan aj oahppat ietjá moattegielak giellaplánimis. Sierraláhkáj lulujin 
álggoálmmugij ja gielalasj unneplågoj vásádusá ietjá demokráhtalasj álkke midjij duvdadit. 

Māori giella, mij le álggoálmmukgiella Aotearoan/ New Zealandan, ja kymru giella Cymrun/Walesin 
Stuorrabritannian li buojkulvisá massta máhttá Sámen oahppat. 

Dán aktijvuodan sihtap vuosedit 2001 artihkkalij “Te Kōhanga Reo. Māori Language Revitalization” 
ja 2010 girjje Welsh in the Twenty-First Century. Vuostasj bargon sierraláhkáj vuojnnep man ájnnasa 
mánájgárde li læhkám gå viehka buoragit li vuorbástuvvam māori giela ælláskahttemijn Aotearoan/ 
New Zealandan. Maŋemus bargon vuojnnep man ållo dæddo le sisi- ja ålgusjåhtemin mij dálla 
dáhpáduvvá árbbedábálasj kymrugiela guovlojn Cymrun/Walesin. Dáv hiehpá aj sáme aktijvuodan 
dagástallat.  

 

Åvdemus hásstalusá 

Giella le duodaj sihke priváhta ja almulasj ássje. Sámegiela boahtteájgge le sihke dan duogen jut  
juohkka ájnna mijájs sámegielav adná luondulasj guládallamgiellan nav moadda aktijvuodajn gå 
vejulasj ja gåktu sebrudahka dilev láhtjá váj dát máhttá liehket vejulasj. 

Gå galggá sámegielav bisodit, nannit ja åvddånahttet de li moadda hásstalusá majt Sámedigge ij nagá 
iesj tjoavddet. Da li sihke sebrudakdile, åvdåsvásstádusjuohkem ja fábmo giellabargon ja buorre 
ålgodisævto juohkka dásen sebrudagán. Giellapolitihka sisadno le álu læhkám ájnegisá riektá sámegiela 
adnuj ja åhpadibmáj. Vijddásap bargon gå galggá sámegielav nannit ja åvddånahttet hæhttu ajtu 

dættodit makkir dárbo gielan li. Gå galggá giela boahtteájgev sihkarasstet de hæhttu sámegiela addnij 
lågov lasedit. Gå barggap Sámedikke ulmijn sámegiela addnij lågov lasedit, de li miján moadda 
hásstalusá majt hæhttup lagábut gåvvidit. 

Sámegiela gájkbadjásasj hásstalusá li: 

 

 Giellagatjálvisáj åvdåsvásstádus ja fábmo 

 Sámegiela ålgodisævto 

 Sámegiela addne 

 Almulasj háldadibme 

 Iesjguhtik gielladile 

 Almma vejulasjvuoda sámegielav adnet 

 

Giellagatjálvisáj åvdåsvásstádusjuohkem ja fábmo 

Moatten ja iesjguhtik aktørajn li sámegielajn dahkamuhá. Návti soajttá sjaddat binná kontinuitehtta, 
dåjmaj koordinerim vádnun, ij rat diehttu guhti dán åvdås vásstet ja ájnegis giellaaddnáj soajttá gássjel 
dav vuojnnet. Dákkir dille ij le vuogas sámegiela åvddånibmáj, ja luluj vuogas tjielggasap vásstediddje- 
ja roallajuohkemijn.  

Sámegiella le akta sáme sebrudagá vuodoåsijs ja Sámedigge mij le sámij álmmukválljidum orgádna 
bierri liehket tjielggasap aktørra giellapolitihkan ja mierredit viehka ienebut giellagatjálvisájn gå uddni. 
Sámedikke almma mierredimfábmo giellagatjálvisájn le ájnas sámegiela boahtteájge vuoksjuj. 

Sámedikken le uddni binná fábmo sebrudagá giellaåvddånime bargon, ja ij besa heva almulasj 
giellaplánimav vájkkudit. Ajtu le Sámedikken rádádallamsjiehtadallama baktu vejulasjvuohta rádádallat 
ássjijn ma sáme álmmugij guosski, valla dát ij la nuoges jus galggá sámegiela boahtteájgev sihkarasstet. 

 

Sámegiela ålgodisævto 

Rudáj, ulmutjij ja háldadimressursa vánesvuohta le stuorra hásstalus gå galggá sámegielav nannit. 
Juohkka sebrudaksuorgen le giellamáhtudagá vánesvuohta åvdemus hieredibme sámegiela adnuj, 
åhpadussaj ja åvddånahttemij. Lehkus njálmálasj ja/jali tjálalasj giellamáhtudagá vánesvuohta, valla aj 
fáhkamáhtudagá vánesvuohta sámegielagij gaskan. Buorre ålgodisævtoj dagá li tjáppa ulme sámegiela 
nannima ja åvddånahttema gáktuj álbe. 

 

Sámegiela addne 

Akta dajs ájnnasamos ævtojs jus galggá sámegiela boahtteájgev nannit le jut sámegiela addne gávnnuji. 
Addnij álldar le ájnas, ja ájnas le jut låhko mánájs gudi sámegielåhpadusáv oadtju lassán. Dát mierkki 
giellajoarkkem buolvas buolvvaj hæhttu nanniduvvat. Ájn ienebu hæhttuji sámegielav sijddagiellan 
válljit, æjgáda hæhttuji sámegielav vuostasj giellan válljit ietjasa skåvllåmánájda, ja juohkkahasj guhti 
sihtá hæhttu bessat sámegielav oahppat. Dát mierkki dáttja aj bessi sámegielav oahppat. 

Almulasj háldadus 

Almulasj giellan hæhttu sámegiella ájn vil ienebut aneduvvat almulasj háldadusán ja almulasj diedo 
hæhttuji sámegiellaj aj vatteduvvat. Dát le ájnas gå ájnegisá giellariektájt galggá sihkarasstet, valla aj gå 
galggá sámegielav vuojnnusij buktet ja árvvon adnet Vuonan. Sámelága giellanjuolgadusáj milta le 
ájnegisáj riektá sámástit ja sámegielav låhkåt vattedum vissa geográfalasj guovlojn. Dát mierkki sáme 
álmmugin le iesjguhtik riektá sámegielav adnet mij le tjanádum årromsadjáj. Dákkir ieredus ij le 
dåhkkidahtte. Sebrudakåvddånahttema diehti ulmutja stádajda jåhtåli ja ájn ienep sáme 
giellaháldadimguovlo ålggolij årruji. Danen hæhttu háldadimmodellav tjadádit váj juohkka ájnegisá 
riektá sámegiellaj almulasj háldadusán sihkarduvvá. 

 

Iesjguhtik gielladile 

Sámegiela dille målssu guovlos guovlluj. Sámegiella moatte giellaj juogeduvvá, ja dajn le viehka 
iesjguhtik hásstalusá. Danen hæhttuji dåjma iesjguhtik giellaj hiebaduvvat. Dákkir dille gájbbet máhtov 
ja diedojt daj dárboj birra ma li iesjguhtik guovlon. Dákkir máhtov hæhttu buorre karttimij ja analyjsaj 
baktu åttjudit. Dálátjij ælla dákkir dárkkelis guoradallama dagádum ja ep la nahkam åttjudit nuoges 
buorre duodastimev gåktu gielladille ajtu le sebrudagán. Dát le stuorra hásstalus gå galggá joarkket 
barggat sámegielav nannit. 

 

Almma vejulasjvuoda sámegielav adnet 

Stuorra hásstalus le almma vejulasjvuoda sámegielav adnet ja oahppat vádnuni. Duodden sámegiela 
almulasj adnuj dárbahip aj buorre giellaárenájt sámegiellaj. Sámegiela addnij lasedibme gájbbet 
vejulasjvuodajt sámegielav adnet juohkka sebrudaksuorgen ja aktijvuodan. Sámegielak fálaldagá 
mánájda ja nuorajda aj vájlluji. 

Ienemus oasse sámegielagijs li dåjmalasj guovtegielaga, moattes aj moattegielaga. Jus galggá sámegielav 
bisodit ja åvddånahttet avtagielak sebrudagán de hæhttup diehtet ja diedulattjat dilev láhtjet váj 
sámegiella aneduvvá. Dåssju sámegiela dåjmalasj ano tjadá máhttá sámegiella bissot mijá ájnnasamos 
árbbedábálasj kultuvrraoassen ja sæmmi båttå åvddånahteduvvat váj máhttep guládallat gájkka ådå 
gávnadisáj birra ma agev rievddi sáme sebrudagáv aj. 

Guovtegielak sebrudagán gånnå akta giella le ájtedum unneplåhkogiella le aj ieneplåhkogiella hoallij 
duogen dahkat majt máhtti váj unneplåhkogiella luluj gullut nav moatten aktijvuodan gå vejulasj. 
Ieneplåhkogielak guhti sámegielav oahppá, edesik dan mudduj váj buktá dábálasj ságastallamav 
tjuovvot, viehket guovtegielagijt sámegielav válljit. 

 

Barggosuorge 

Sámedikke oajvveulmme sámegiela åvddånahttema gáktuj le lasedit sijá lågov gudi gielav bukti ja 
sámegiela anov vijdedit. Jus galggá dájt ulmijt jåksåt de le dárbulasj tjielgadit mierredimfámov ja 
åvdåsvásstádusá juohkemav Sámedikke ja ráddidusá gaskan. Sámediggediedádus sámegiela gáktuj 
sisadná hásstalusájt, ulmijt ja strategijajt nieljen vuorodimsuorgen. Dá li åvdåsvásstádus sámegiela 
åvdås, sámegiela ålgodisævto, giellaaddne ja sámegiela adno. 

Barggosuorgge 1: Åvdåsvásstádus sámegiela åvdås 

Sámedigge vuojnná vuogas le tjielgadit åvdåsvásstádusáv Sámedikke ja ráddidusá gaskan sáme 
giellapolitihka hábbmidijn. Sámedigge sihtá åvdåsvásstádusáv ja vælggogisvuodajt guoktáj juohket. 
Stuorradigge ja ráddidus lágaj tjadá vásstet ájnegis sámegielaga riektá åvdås sámegielav adnet, madi 
Sámedigge vásstet sámegiela åvddånahttema åvdås. 

 

Sámedigge vásstet sámegiela åvddånahttema åvdås 

Oassen sámij iesjmierredimes ietjama giela, kultuvra ja sebrudakiellema åvdås galggá Sámedikken 
almma fábmo giellapolitihkan. Sámegiella le juoga majt sáme iesj hæhttuji háldadit. Sámedigge galggá 
sámegiela åvddånahttema åvdås vásstedit, mij mierkki Sámedikken le åvdåsvásstádus sáme 
giellapolitihkav Vuonan hábbmit. Dákkir fábmo le ájnas jus galggá sámegiela boahtteájgev 
sihkarasstet. St.died. 28 (2007-2008) javladuvvá Sámedigge, mij le sámij álmmukválljidum orgádna, le 
ájnnasamos dåjmadiddje sámepolitihkan. Sámedikken galggá almma fábmo juohkka suorgen mij le 
sáme sebrudahkaj ájnas. Sámedigge oajvvat sámegiella le akta mijá ájnnasamos árvojs ja guosská ålles 
sáme álmmugav. Dárbbo le ålleslasj ja gájkbadjásasj giellapolitihkka gåktu sámegielav nannit ja 
åvddånahttet iesjguhtik sebrudaksuorgen. Sámediggediedádus sámegiela gáktuj mierret dán bargo 
premissajt. 

Dát mierkki aj hæhttu liehket tjielgga juohkem åvdåsvásstádus- ja mierredimsuorgijs Sámedikke ja 
Ráddidusá gaskan. Ráddidus galggá gáhttit jut ájnegis ulmutja riektá sámegielav adnet almulasj 
háldadusá aktijvuodan tjuovoduvvá, diedádusá båhti sihke dárogiellaj ja sámegiellaj. Ráddidusán le 
badjásasj åvdåsvásstádus jut stáhta ja suohkana ásadusá ållidi gájbbádusájt ma sidjij gulluji ja juohkka 
ájnna giellaaddnáj fálli almulasj dievnastusájt ja fálaldagájt sámegiellaj.Sámedigge galggá vásstedit 
sámegiela åvddånahttema åvdås ja sámegiela giellapolitihka åvdås Vuonan. Jus Sámedikken galggá 
almma gájkbadjásasj åvdåsvásstádus sámegiela åvddånahttema åvdås, de viehka ållo ævto hæhttuji 
sajenis. Dárbaj sihke ienep rudájt, fámov ja hæhttu lágijt tjadádit. Sámedikken galggá guovdásj roalla 
dán bargon, ja oajvvat sáme almulasj nammadus (SAN) nammaduvvá ájrrasij ráddidusás ja 
Sámedikkes. Dán nammadusán galggá mandáhtta tjielgadit ja njuolgadusájt ja fámov rievddadit mij 
sámegiellaj guosská. Vijddábut hæhttu nammadus tjadádit sáme gielladåjmaj ålgodisævtojt, 
vásstediddje suorgijt ja aktisasjbargov ja rievddadusájt oajvvadit. Gájbbádus le Sámedigge nammadusá 
mandáhtav hábbmi. 

 

Ulme: 

  Sámedigge vásstet sámegiela åvddånahttema åvdås ja sáme giellapolitihka hábbmima åvdås 
Vuonan.  
 

Oasseulme: 

 Rievddadum økonomalasj birástagá, fábmo ja njuolgadusá ma sámegiellaj guosski  
 

Strategija:  

 Sáme almulasj nammadusáv nammadit mij guoradallá njuolgadusájt, fámov, ålgodisævtojt ja 
åvdåsvásstádusá juohkemav sámegiela vuoksjuj.  

Gielladåjmaj åvdåsvásstádus ja koordinerim 

Sámegiella le akta sáme sebrudagá vuodojs ja Sámedigge galggá sámij álmmukválljidum orgádnan 
liehket viehka tjielggasap oassevállde giellapolitihkan ja galggá viehka ienep fábmo giellagatjálvisájn gå 
uddni vuojnnep. Ållu tjielgas dárbbo le jut muhtemin hæhttu gájkbadjásasj åvdåsvásstádus sámegiela 
åvddånahttema åvdås, ja dåjmaj koordinerima åvdås. Uddni li moaddásin iesjguhtik dahkamusá ja 
vásstediddje suorge sámegielan, valla ij la aktak guhti vásstet dáj iesjguhtik gielladåjmaj koordinerima 
åvdås. Návti sjaddá iehpevisses dille, ja ij le vuogas sámegiela åvddånahttema vuoksjuj. Sámedigge 
vuojnná dárbov formaliserit åvdåsvásstádusáv dåjmaj koordinerimis ja aktijdimes iesjguhtik 
giellaguovlon. Sámedigge váset iesjguhtik giellaguovlon hálidi lagábut aktan barggat Sámedikkijn. Dáv 
vásedip sierraláhkáj oarjjelsáme guovlon. Oarjjelsáme álmmuk vijddásit årru, ja sijá giela vuoksjuj 
moaddása li oassen. Sihke suohkana, fylkkasuohkana ja fylkkamánne viehkedi ja iesjguhtik rollav adni 
oarjjelsáme giela nannima bargon. Návti soajttá e vuojga aktan barga jali barggo ij sjatta 
guhkesájggásasj. Stuorra hásstalus dán suorgen le aj jut vájllu máhtudahka oarjjelsáme giela ja kultuvra 
birra almulasj háldadusán. Luondulasj le Sámedikken le gájkbadjásasj åvdåsvásstádus gielladåjmaj 
koordinerima ja åvdåsvásstádusá juohkema åvdås. 

Ráddidusá sámegielaj doajmmapládna 2009-2013 ájggudahkaj sisadná moadda buorre dåjma ja le 
ávkálasj nævvon læhkám sámegiela nannima ja åvddånahttema bargo vuoksjuj. Ajtu vuojnná 
Sámedigge dárbov ienep ålleslasj giellapolitihkas mij ålles sebrudagáv gåbttjå. Doajmmaplána bargu 
tjadá le Sámedigge aktan barggam muhtem departementaj. Iesjguhtik departemænnta hæhttu ienep 
máhtudagájt åttjudit sáme ássjij ja sámegiela vuoksjuj. Gåktu udnásj dille le e guovdásj oajválattja 
nagáda ålleslasj giellapolitihkav sámegiela gáktuj hábbmit. Ájnas le jut iesjguhtik departemænnta 
åvdåsvásstádusáv oadtju ja tjielggasap rollav oadtju mij guosská sámegiela bargguj. Jus galggá 
ráddidusá sámegielaj doajmmaplánajn joarkket de hæhttu Sámediggediedádus sámegielaj gáktuj 
vuodon liehket. 

Gå galggá gielladåjmajt buorebut koordinerit li sáme ásadusá guovdátjin. Jus galggá buorre 
åvddånahttemvejulasjvuodajt iesjguhtik giellaguovlon de dárbaj Sámedigge ásadusájt tjielgas 
vásstediddje dahkamusáj. Gå galggá åvdåsvásstádusáv formálattjat juogadit de dat mierkki ásadusá 
hæhttuji buorep ålgodisævtojt oadtjot váj bessi ietjasa kapasitehtav ja máhtudagáv tsieggit dáv 
åvdåsvásstádusáv váldátjit. Ásadusájn hæhttu nuoges fábmo gehtjadit jut guovlo giellabargo 
organiserim vaddá båhtusijt ma li nav buore gå máhtti.  

 

Ulmme: 

 Sámedigge vásstet sámegiela dåjmaj åvdåsvásstádusjuohkema ja koordinerima åvdås  

 

Oasseulmme: 

 Sámegiela bargo åvdåsvásstádus le tjielggasit juogadum iesjguhtik giellaguovlon  

 

Strategija: 

 Barggat aktan suohkanij, sáme ásadusáj ja organisasjåvnåj gåktu juogadit åvdåsvásstádusáv 
gielladåjmaj aktisasjbargo ja koordinerima åvdås iesjguhtik giellaguovlon. 

Sámegiela dile gåvvå 

Buorre giellapolitihka vuodon hæhttu da iesjguhtik dile majt giella váset, ja dáv ij máhte dahkat buorre 
duogásjmáhtudagáj ja kárttimij dagá. Ållesájggásasj kárttima iesjguhtik gielladiles luluj navti vuogas 
ræjddon. Gielladåjmaj vuoksjuj le aj ájnas jut li årniga ma ållesájggásasj gåvåv vaddi sámegiela anos 
iesjguhtik suorgen li sajenis. Uddni le dåssju statistihkalasj gåvvå oahppogiela válljimis skåvlån. 
Sæmmilágásj registrerim duola dagu galles sámásti dievnastusfáladiddje ásadusájn ja makta sámegiella 
ássjegiehtadallamin aneduvvá luluj aj vuogas. 

Dárbbo le aj ienep dutkamis dán suorgen. Dán aktijvuodan le luondulasj gehtjadit Sáme allaskåvllåj ja 
sáme statistihka analyjssajuohkusij hiebalgis dåjmadiddjijda gå sij li ham sáme giellabirrasij lahka. 

Gå galggá sámegielaj sebrudakdilev guoradallat Vuonan, de ihkap luluj vuogas adnet UNESCO 
vuogev gielladilev analyserit. Organisasjåvnnå le vædtsagav hábbmim mij árvustallá makta gielan le 
nanos jali rasjes dille. Dáv vædtsagav máhttá adnet buohtastahtátjit ja differensierit iesjguhtik 
sámegielaj gaskan, ja aj viehkken dádjadittjat ærodusájt man nannusit giella le sajájduvvam iesjguhtik 
geográfalasj guovlon. 

 

Ulmme: 

 Buorre giellaplánim mij le vuogas, ållesájggásasj kárttimij ja fágalasj analyjsaj nanna 
vuododum.  

Strategija:  

 Barggat dan vuoksjuj jut sáme statistihka analyjssajuogos ressursajt oadtju váj bessi ålles ájge 
sámegiela dilev ja åvddånahttemav Vuonan kárttit ja analyserit. 

 

 

Sámegiela bærrájgæhttje- ja gujttimorgádna 

Sámelága giellanjuolgadusá galggi sihkarasstet jut ájnegis ulmutja riektá sámegielav adnet almulasj 
aktijvuodajn ålliduvvá. Ajtu vájku dá njuolgadusá li sajenis vásedi ájnegis ulmutja njuolgadusá e 
tjuovoduvá. Uddni le fylkkamánne sámelága giellanjuolgadusáj gujttimorgádna jus gujttim guosská 
suohkanlasj jali fylkkasuohkanlasj ásadusájda. Dát ij le ájggomusáj milta doajmmam. Fylkkamánne ij 
oattjo vargga avtak gujttimusáv, madi sæmmi båttå media baktu álu åvddån boahtá ájnegis ulmutja e 
ietjasa riektájt oattjo ållidum. Vuojnnet gássjel le ájnegis ulmutjijda diehtet gejna galggi aktijvuodav 
válldet gå galggi gujttit, ja fylkkamánnij bieles ilá binná ressursa biejaduvvi dáv gujttimårnigav 
tjuovvolittjat. Duodden ij le fylkkamánnijn makkirak gæhttjodoajmma giellanjuolgadusáj milta. 
Sámelága giellanjuolgadusáj doadjemis ælla makkirak vájkkudusá sidjij gudi njuolgadusájt dådjali. 
Navti le gevvam jut dakkir dille le sjaddam gånnå ájnegis ulmutjij riektá e ålliduvá. Dássta giela sadje 
sebrudagán hedjun, ja ájge milta soajttá álbedit dajt båhtusijt ma li lágaj baktu ållidum. 

Sámedigge sihtá juohkka ájnegisá riektá sámegielav adnet mij le riektá baktu mierredum 
sihkarasteduvvá ja vuojnná dárbov oahttseårnigis. Váj galggá bærrájgæhttjat juohkka ájnegisá riektáv 
sámegielav adnet le dárbbo gujttimásadusás mij le vuojnnusin, aktan oahttseásadusájn mij almulasj 
ásadusájt bærrájgæhttjá. Sámedigge vuojnná dá rålla máhtti avtat ja sæmmi ásadusás tjoavdeduvvat, ja 
oajvvat sámelága giellanjuolgadusáj oahttse- ja gujttimorgádna ásaduvvá. Dákkir orgána mandáhta 
hábbmimin galggá Sámedikken guovdásj roalla ja galggá mierredit gåktu gujttim- ja oahttsedoajmma 
háldaduvvá. 

Oahttse- ja gujttimorgádna hæhttu vuojnnusin liehket váj ájnegis ulmutja diehti gejna galggi 
aktijvuodav válldet, sæmmi båttå gå orgádna dåjmalattjat almulasj ásadusájt bærrájgæhttjá. 
Sámediggediedádus åhpadusá hárráj lagábut dagástallá Sámedikke rållav sáme mánáj ja nuoraj 
oahttsen åhpadusá riektáj vuoksjuj ja Sámedikke rållav bærrájgæhttjeorgádnan sáme oahppogatjálvisáj 
vuoksjuj. Luluj luondulasj dájt prosessajt aktan gehtjadit.  

 

Ulmme: 

 Dåjmalasj oahttse- ja gujttimorgádna sámelága giellanjuolgadusáj gáktuj 
 

Strategija: 

 Sámelága giellanjuolgadusáj oahttse- ja gujttimorgána mandáhtav dahkat 

 

Barggosuorgge 2: Sámegiela ålgodisævto 

Váj sámegiela boahtteájgev nanni de le galle ålgodisævtojs ma hæhttuji sajenis liehket. Buorre ulme 
sámegiela vuoksjuj e ålliduvá váni nuoges rudá ja ulmutja. Ævto dagu giellafágalasj åvddånahttem, 
giellabargo organiserim ja birástagá hæhttuji aj sajenis jus giella galggá buoragit åvddånit.  

Gå sámegiela nannimijn ja åvddånahttemijn barggá de sjaddá ájnas ieridit gaskan ájnegis ulmutja 
riektáj sámegiela adnuj ja dárbo ma iesjguhtik sámegielan le vijddásappo åvddånit. Luluj vuogas 
gehtjadit ájnegis ulmutjij riektájt almulasj dievnastusfálaldagáj aktijvuodan, madi sámegiela 
åvddånibme hæhttu álgget dajs dárbojs ma gielan li iesjguhtik giellaguovlon. 

 

Sámelága giellanjuolgadusá ja háldadimmodella  

Sámedikke álggo le riektá mij juohkka sámegielagin le gielas adnet. Juohkka sámegielagin galggá riektá 
sámegielav adnet almulasj aktijvuodan vájku dal gånnå årru. Uddni li dá riektá dåssju sijájn gudi årru 
sáme giellaháldadimguovlon årru, gå sámelága giellanjuolgadusá guosski dåssju dájda suohkanijda. 
Danen beras luluj sámelága giellanjuolgadusá rievddaduvvat, váj ålles lánndaj guosski. 

Almulasj háldadibme le stáhta duogen guoskavasj lágaj milta. Gå sámeláhka mierret sáme- ja 
dárogiella li avtaárvvusasj giela, bierri juohkka sámegielagin sæmmi riektá sámegiela adnuj dagu 
dárogielagijn le dárustit. ILO-konvensjåvnnå 169 mierret ájnegis ulmutjijn le riektá gielasa oahppat ja 
adnet. Vuodna le dáv konvensjåvnåv vuollájtjállám, ja navti le vælggogis dilev láhtjet váj almulasj 
dievnastusá sámegiellaj fáladuvvi suohkanij, fylkkasuohkanij ja ietjá almulasj oajválattjaj háldadijn. 
Udnásj njuolgadusáj rievddam mierkki sámelága giellanjuolgadusá ålles lánndaj guosski, ja e ájnegis 
guovlojda ráddjiduvá. Dákkir rievddam aj udnásj háldadimguovlluj vájkkut. 

Sámedigge diehtá Ráddidus le dálla sámelága giellanjuolgadusájt tjadádime ja boahtteájge 
háldadimmodellajt árvustallá. Sámedigge vuojnná dárboj dákkir tjadádimes gielladile, ieritjåhtema ja 
háldadimguovlo ådå suohkanij diehti. Boahtteájge háldadimmmodælla hæhttu iesjguhtik gielladilijt 
vuorodit váj máhttá gielav várajda válldet ja åvddånahttet daj dárboj milta ma li iesjguhtik 
giellaguovlon. 

Gå sámelága giellanjuolgadusá rievddaduvvi ålles rijkkaj guosskat, de le dárbbo hiebadum 
njuolgadusájt dahkat. Sámedigge vuojnná soajttá hásstalussan muhtem suohkanijda Vuonan ietjasa 
sáme álmmugav sámegiellaj dievnnot. Danen le dárbbo ådå háldadimmodellas mij udnásj sáme 

giellaháldadimguovlo sadjáj boahtá. Gå dán aktijvuodan giehttop háldadimmodella birra de dat 
guosská almulasj dievnnomav sámegiellaj mav Sámedigge adná almulasj åvdåsvásstádussan. 
Sámedigge sihtá háldadimmodellav mij le guovte oassáj juogedum. Luluj vuogas jus da suohkana ma 
uddni li sáme giellaháldadimguovlon avta juohkusij biejaduvvi sierra njuolgadusáj. Dá suohkana de 
sjaddi giellaressursassuohkanin gånnå sáme álmmugin le vijdedum riektá sámegielak dievnastusájda ja 
adnuj. Sámelága giellanjuolgadusá guosski aj ietjá suohkanijda, valla sidjij ælla sæmmi vijdes 
gájbbádusá. Muhtem guovdásj giellariektá hæhttuji lándav miehtáj gávnnut. Da li giellariektá 
åvddåskåvllåmánájda, riektá åhpadussaj sámegielan ja –giellaj, riektá varresvuohta- ja 
huksodievnastusájda sámegiellaj, riektá almma riektásihkarvuohtaj ietjas giellas ja riektá girkkolasj 
dievnastusájda sámegiellaj. Dákkir guovtejuogedum modælla gájbbet lijggeressursajt ja danen le 
dárbulasj giellaressurssasuohkana ja ietjá suohkana oadtju rammemávsov sámegielak dievnastusájda 
stáhtabudsjehta baktu. 

Sámedigge adná giellaressurssasuohkanijt ájnas aktisasjbarggoguojmmen gå galggá sámegielav 
bájkálattjat nannit. Sámedigge le aktan barggagoahtám gájkaj suohkanij ma li sáme 
giellaháldadimguovlon guovtegielakvuodarudáj ano vuoksjuj. Sámedigge vuojnná dárbov suohkana 
dåjmalattjat barggi váj nanniji ja åvddånahtti sámegielav suohkanijn. Guovtegielakvuodadoarjja mav 
Sámedigge háldat aneduvvá åvddånahttemdoarjjan giellaressurssasuohkanijda. 
Aktisasjbarggosjiehtadusáj baktu Sámedikkijn bæssá juohkka suohkan dåjmajt jåhtuj biedjat ma hiehpi 
gielladilláj mij le juohkka suohkanin. Sámedikke ulmme le ienep suohkana sáme álmmugijn 
giellaressurssasuohkanin sjaddi. 

 

Ulmme:  

 Sámegielak álmmugin galggá almma vejulasjvuohta sámegielav adnet almulasj háldadusá 
aktijvuodan. 

Oasseulmme: 

 Sámelága giellanjuolgadusá ålles lánndaj guosski 

 Sáme giellaressurssasuohkana dåjmalattjat barggi sámegiela åvddånahttemijn.  

 

Strategija: 

 Dåjmalattjat oassálasstet Sámelága giellanjuolgadusáj rievddamijda 

 Buorre ålgodisævtojt giellaressurssasuohkanijda sihkarasstet 

 

Økonomalasj birástagá 

Økonomalasj ressursaj vádno le hásstalussan sihke Sámediggáj, suohkanijda, giellaguovdátja, skåvlå ja 
ietjá ásadusá ma sámegielajn barggi. Sámedigge miejnni muddo le dal stuoráp vuorodibmáj sámegielas 
juohkka sebrudaksuorgen. Dát le ållu vuodulasj jus gielan galggi åvddånahttemvejulasjvuoda. Udnásj 
birástakmávso ælla dågålattja, ja Sámedigge vuojnná dárbbo le vijdes vuorodimes sámegielak 
fálaldagájs sebrudagán, sihke mij guosská rekrutterimij ja fáhkaulmutjij åhpadibmáj ja sámegielak 
fálaldagáj åvddånahttemij. 

Jus Sámedigge galggá fámov oadtjot sámegiela åvddånime badjel ja dan åvddånahttema åvdås 
vásstedit de dat gájbbet viehka ållo ienep rudá Sámediggáj. 

Sámedigge háldat 2012:n 65 millijåvnå sámegiellaj. Dájs li 53 millijåvnå njuolggadoarjja suohkanijda, 
fylkkasuohkanijda ja sáme giellaguovdátjijda. Da 12 millijåvnå li iesjguhtik prosjevtajda biejadum ma li 
Sámedikkes jåhtuj biejadum, ja aj årnigijda masi bæssá åhtsåt. Sámedigge jahkásattjat oadtju 
åhtsåmusájt gåjt dal guovte gærddáj dajs rudájs ma juolloduvvi. Viehka moadda buorre prosjevtajda 
rudájt åhtsi, valla gå moattes åhtsi de hæhttu garrasit vuorodit. Sámedigge doarjju aj sáme 
tjáppagirjálasjvuodav, oahpponævvobuvtadimev ja ietjá giellagullevasj dåjma. Dájda aj moattes åhtsi ja 
hæhttu garrasit vuorodit. 

Suohkana ja fylkkasuohkana ma li sáme giellaháldadimguovlon li jahkásattjat oadtjum sulle 45 
millijåvnå kråvnå guovtegielakvuodadoarjjan. Dá li rudá ma suohkanijda ja fylkkasuohkanijda 
juolloduvvi guovtegielak dievnastusfálaldibmáj. Dá li birástakmáksema majt Sámedigge jahkásattjat 
stáhtas oadtju. Guovtegielakvuodadoarjja ij le lassánam åbbålasj haddegoarŋŋoma milta sebrudagán. 
Sámedigge oadtju rapportajt ja budsjæhttadárbojt suohkanijs ja fylkkasuohkanijs juohkka jage. 
Sierraláhkáj suohkana diededi dárbahi ienep rudájt. Sámedikke oajvvadus jut sámelága 
giellanjuolgadusá galggi ålles lánndaj guosskat sjaddá vájkkudit suohkanijda ma juo li 
giellaháldadimguovlon ja guovtegielakvuodadoarjjaj suohkanijda ja fylkkasuohkanijda. Sámedigge 
miejnni birástakmáksema sámegielak dievnastusájda hæhttuji njuolgga stáhtas suohkanijda ja 
fylkkasuohkanijda mannat. Almma gålo guovtegielak dievnastusfálaldime aktijvuodan hæhttuji 
vuodon gå birástakmáksemav mierret. 

Sámedigge vuojnná dárbov sámegielav nannit ja åvddånahttet giellaressurssasuohkanijn. Sámedigge 
sihtá sámegielav nannit dáj suohkanijn giellaåvddånahttema rudáj baktu. Dáv dahkap guhkesájggásasj 
aktisasjbarggosjiehtadusáj baktu suohkanij gånnå ulmijt mierret iesjguhtik suohkana dárboj milta giela 
vuoksjuj. Dåjma hæhttuji jåhtuj biejaduvvat suohkana álmmugij vuoksjuj ma sámegiela anov vijdet, 
sámegielaj addnij lågov laset, ja sámegielav vuojnnusij buktá sebrudagán. Rudá ma uddni stáhtas båhti 
galggi dåssju mannat sámegiela åvddånahttemij ja dåjmajda ma giellaåvddånahttemav 
giellaressurssasuohkanijn åvdet. 

Sáme giellaguovdátja viehka buorre bargov dahki bájkálasj sebrudagájn, ja li dåjmalattja dagu 
giellakursaj ja sámegiela árenáj ásadijn. Sáme giellaguovdátja diededi jahkásasj rapportaj ja 
budsjæhttadárboj baktu dárbbo le ienep dåjmajs ma sámegielav nanniji. Giellaguovdátja aj tsuojggiji ij 
le heva luohtadahtte jus rudá båhti jali e. Giellaguovdátjij ruhtadille hæhttu tjielggasit buoreduvvat jus 
galggi bessat guhkesájggásattjat plánit bájkálasj sebrudagáj dárboj milta. Dát tsuojggiduvvá aj sáme 
giellaguovdátjij árvustallamin. Sámedigge le gárves gehtjadit gåktu máhttep giellaguovdátjij ruhtadilev 
buoredit, valla miejnni iehtjáda dagu suohkana, fylkkasuohkana ja guovdásj oajválattja hæhttuji ienep 
åvdåsvásstádusáv válldet váj giellaguovdátjij ruhtadille bárrán. 

Sámedigge dárbaj buorre ja dåjmalasj aktisasjbarggoguojmijt gå galggap barggat sámegiela nannimijn 
ja åvddånahttemijt iesjguhtik suorgen, duola dagu sáme giellaguovdátja ma viehka buorre bargov 
dahki bájkálasj birrasijn. Valla ælla giellaguovdátja juohkka sajen gånnå sáme årru. Sámedigge adná 
ájnnasin barggat aktan ietjá sáme ásadusáj ja dájt nannit váj dåjma jåhtuj biejaduvvi ma sámegielav 
Sámev miehtáj nanniji. Ájnas le jut sáme ásadusáj giellamáhtudahka nanniduvvá ja jut nanos 
fáhkabirrasa sámegielan åvddåni duoppen dáppen. Návti sjaddi ienep dåjma ja sámegiella nannusappo 
vuojnnusij boahtá. Gå vuorddep sáme ásadusá galggi ienep åvdåsvásstádusáv válldet sámegiela åvdås, 
de hæhttu aj mielan adnet sámegielan vádnuni bágo ja moallánagá moatten ådå sebrudaksuorgen. Dat 
gájbbet sáme ásadusájn li ålgodisævto mai baktu máhtti dát åvdås dågålasj láhkáj vásstedit. Sámedigge 
le gárves dát åvdås vásstedit, valla gájbbet guovdásj oajválattja aj dát åvdås vásstedi. 

Viehka buorre fálaldagá ja dåjma li jåhtuj biejadum iesjguhtik ásadiddjijs prosjæktan. Dá li dåjma ma li 
buorre båhtusijt vaddám ja masi hæhttu stuoves ruhtadibme ásaduvvat. Galggap dáppe muhtem 
buojkulvisájt nammadit. Sáme allaskåvlå ållessjattukåhpadimprográmma le moadda ållessjattugijda 
vaddám vejulasjvuodav gielav oahppat. Dát prosjækta dal joarkká stuoves ruhtadimijn váj ájn ienebu 
bessi sámegielav oahppat. Oarjjelsáme giellabiesse le prosjækta mij le Nordlánda fylkkamánnes ja 
Svieriga sámeskåvllådåjmadagás jåhtuj biejadum. Giellabiese ja giellalávggoma li viehka dåbmara 

læhkám gå galggá giellaåhpadusáv nannit. Sámediggediedádusán åhpadusá hárráj nammaduvvá aj man 
ájnas le jut giellalávggoma stuoves ruhtadimev oadtju. Åtsådallama oarjjelsáme guovlos vuosedi máná 
ja nuora sámegielav oahppi viehka jåhtelabbo gå dákkir giellalejrajda oassálassti. Galle le 
vejulasjvuodajs, sierraláhkáj rádjáguovlojn, åhpadiddjeressursajt Svierigin ja Suoman ávkkit, ja 
giellabiesetjåhkanimijn aktijdit. Da beras lulujin liehket stuoves fálaldagá ja gájbbedi økonomalasj 
ressursajt. 

 

Ulmme: 

 Sámegielan li buorre økonomalasj ålgodisævto 

 

Oasseulmme: 

 Lasedum birástakmávso stáhtas sámegiela åvddånahttemij 

 Birástakmákso sámegielak dievnastusfálaldahkaj njuolgga stáhtas suohkanijda ja 
fylkkasuohkanijda. 

 

Strategija: 

 Sáme almulasj nammadusáv ásadit mij guoradallá njuolgadusájt, fámov, ålgodisævto ja 
åvdåsvásstádusáv sámegiela vuoksjuj.  

 Bærrájgæhttjat jut suohkanij ja fylkkasuohkanij guovtegielak dievnastusáj gålo kárttiduvvi 

 Dilev láhtjet váj giellaprosjevta ma buoragit li vuorbástuvvam stuoves ruhtadimev oadtju.  

 

Almaslasj ressursa 

Giellamáhtudagá vánesvuohta le stuorra hásstalus juohkka sebrudaksuorgen. Sierraláhkáj 
åhpadussuorgen, varresvuodasuorgen, riektásuorgen ja girkkon le dát læhkám stuorámus hásstalusáj 
gaskan sámegiela bargon. Moadda suohkanijn háldadimguovlon li læhkám gássjelisvuoda ietjasa 
vælggogisvuodajt ållidit mij guosská sámelága giellanjuolgadusájda danen gå almasjlasj ressursa 
vádnuni. Jus sámelága giellanjuolgadusájt rievddá, gånnå Sámedigge oajvvat dá galggi ålles lánndaj 
guosskat, de sámegielak fáhkaulmutjij vánesvuohta sjaddá ájn vil ienebut vuojnnut. Ålleslasj 
vuorodibme sámegielak barggijt åttjudit ja sámegiela åhpadime fálaldahka studentajda ja 
fáhkaulmutjijda luluj ållu dárbulasj gå galggá sebrudagá boahtte dárbojt gåbttjåt. Akta sivva dasi gå 
sámegiella ij vuojga háldadusán aneduvá le jut sámegielak bargge vájlluji sámegiela 
fáhkaterminologijav ja ælla hárjjánam bargon sámástit. Dat mierkki åhpadusásadusá aj hæhttuji 
åvdåsvásstádusáv válldet mij guosská sámegielak studentaj åhpadibmáj. Studenta hæhttuji bessat sáme 
fáhkaterminologijav oahppat váj bessi sámegielav adnet virgenis gå li åhpadusájn ållim. 

Sámegielak máhtudagá dárbbo ij le stuorre dåssju almulasj ja suohkanlasj dievnastusfálaldimen, ájnat 
aj sosiála ja kultuvralasj fálaldagájn sebrudagán. Media, girjálasjvuohta ja guládallam li suorge manna 
sámegielak máhtudagájt dárbaj. Sierraláhkáj ájnas le mánáj giellaåvddånahttemij jut gávnnuji buorre 
sámegielak fálaldagá median, girjálasjvuodan ja kultuvran. Dárbulasj le jut sámegielaga iesjguhtik 
virgijda álggi, váj navti sihkarasstá giellamáhtudagáv iesjguhtik sebrudaksuorgen. Butenschøn-
nammadusá guoradallam aj åvdet dárbbo le sámegielav åvdedit dutkamgiellan ja javllá dutkamásadusá 

hæhttuji dal åvdåsvásstádusáv válldet kursajt fállat sámegielan juohkka dásen. Sámedigge aj 
nammadusájn guorras jut sámegielak dutkam le vuodulasj gå galggá sáme fáhkagielav åvddånahttet, ja 
jut fáhkagiella le oassen gå galggá sámegielav tsieggit ålles, ja navti sebrudakguodde giellan.  

 

 

Ulmme: 

 Sáme giellamáhtudahka juohkka sebrudaksuorgen. 

Strategija: 

 Ájn ienep sámegielak barggijt åttjudit 

 Sámegielav fáhkagiellan åvddånahttet 

 Ienep åhpadimev åttjudit sámegiellaj ja –gielan dutkamin ja alep åhpan. 

 

Giellafágalasj åvddånahttem 

Terminologia ja giellateknologalasj åvddånahttem li ájnas ålgodisævto sámegiela vuoksjuj. 
Giellafágalasj åvddånahttem hæhttu sebrudakåvddånimev tjuovvot, ja agev le ådå terminologijas 
dárbbo. Terminologijaåvddånahttema buoremus vuodo le gå ådå bágoj åvddånahttem álggá iesjguhtik 
fáhkasuorge dárboj ja sávadusáj milta, dagu gå mekanihkkafágalasj ja giellafágalasj máhtudahka 
aktiduvvá terminologijabargon. Teknologijaåvddånahttem juohkka sebrudaksuorgen le viehka 
dárbulasj jus giella galggá iesjguhtik fáhkasuorgen aneduvvat. Terminologija vánesvuohta le stuorra 
hásstalussan uddni. Sierraláhkáj le dát duodalasj oarjjel- ja julevsáme gielaj gáktuj. Árbbedábálasj bágo 
ja moallánagá aktan bájkkenamáj tjoahkkim li ájnnasa danen gå da sisadni árbbediedov mav hæhttu 
várajda válldet. 

Giellateknologalasj tjoavddusa li ávkálasj ja buorre viehkkenævo sihke giela adnuj ja åhpadibmáj. 
Buorre giellateknologalasj vædtsaga lulujin ájnnasa sámegielav nannit ja åvdedit. 

Máná ja nuora li viehka dåjmalasj addne ådå teknologijas vijdes gåbddudagán digitála nævojs ja 
prográmmajs. Dá mánáj giellaadnuj vájkkudi, danen le ájnas jut dá aj sámegiellaj gávnnuji. Dat 
guosská sihke prográmmajda, spelajda ja daj lágátja mobijllatelefåvnåjda, dáhtámasjijnajda, valla aj 
vuogas digitála æjvvalimsaje gånnå máhttá sámegiellaj guládallat. Buorre sosiála næhttabájke gånnå 
bæssá sámegiellaj guládallat lulujin ájnas giellaárená sierraláhkáj mánájda ja nuorajda gudi årru bájkijn 
gånnå ietján ælla heva sámegiela árená. 

Sáme merka iesjguhtik dáhtábásajn dahki duov dáv hásstalusáv duola dagu gå galggá sáme 
bájkkenamájt registrerit. Teknologija hæhttu åvddånit dáhtábásaj, GPS:a, applikasjåvnåj ja ietjá 
vædtsagij gáktuj váj sjaddá álkkep sáme merkajt dáj aktijvuodajn adnet. 

Ålleslasj giellapolitihkka mierkki aj vuogas láhkáj rijkkarájáj rastá barggat. Aktisasj 
terminologijaåvddånahttem ja normerim le ájnas jus galggá sámegiela aktisasj vuodov sihkarasstet. 
Hådje luluj jus sáme giela åvddånahtti iesjguhtik guovlluj, danen gå de soajttá gássjel sjaddá rijkkarájáj 
rastá guládallat. Sámedigge le måttijt jagijt juo terminologijaprosjevtajt ja dålusj bágoj ja bájkkenamáj 
tjoahkkimav doarjjum, ja miján le moadda jage juo læhkám sierra åssudahka mij bájkkenamáj ja 
terminologijajn barggá. Danen li miján juo buorre mudduj sámegielak terma. Åvddål dá máhtti 
aneduvvat duola dagu oahppogirjijn de hæhttuv kvalitehtav guoradit. Sámedigge nuortarijkaj 
aktisasjbargos berus váj terminologija máhttá rijkkarájáj rastá aneduvvat. Ulmme le terminologija 

åvddånahttem, kvalitehta guoradallam ja normerim galggá dagáduvvat nuorttarijkaj aktisasjbarggon 
mij sisadná sihke fáhka- ja giellamáhtudagáv.  

 

Ulmme: 

 Buorre giellateknologalasj tjoavddusa sámegiela gáktuj 

 Sáme terminologija juohkka sebrudaksuorgen 

 Sáme bájkkenamá registreridum ja vuojnnusij biejadum 

 Dålusj bágo ja moallánagá li dokumenteridum ja li gieda åvdån 

Oasseulmme: 

 Teknologalasj tjoavddusa ma li sáme bokstávajda hiebaduvvam 

Strategija: 

 Viehkedit buorre sáme terminologija- ja báhkodáhtábássaj giellafágalasj ja giellateknologalasj 
birrasij siegen. 

 Barggat dan vuoksjuj jut ådå teknologija ja digitála nævo li hiebaduvvam ja 
åvddånahteduvvam váj bæssá sámegielav aj válljit.  

 Nannit sáme terminologija åvddånahttemav 

 Ájn vil sávrebut barggat árbbediedo ja sáme bájkkenamáj tjoahkkimijn. 

 

 

Barggosuorgge 3: Giellaaddne 

Akta Sámedikke ulmijs le lasedit sámegiela addnij lågov. Ajtu ij le alla addnelåhko ietjastis makkirak 
sihkarvuohta jut giella galggá åvddånahttet ja vijddábut iellet, valla giellaaddnij álldarjuohkem le ájnas. 
Jus li moadda vuoras giellaaddne de dat merkaj sámegiela addne låhko ij lassána. Gå galggá 
giellaaddnij lågov lasedit da li gålmmå ássje sierraláhkáj ájnnasa; buolvas buolvvaj gielav dåmadit, 
sámegielak mánájgárde ja buorre giellaåhpadibme. 

 

Gielladuvddem sijdan 

Sámedikke ulmme le lasedit giellaaddnij lågov váj navti gielav nanni ja åvddånahttá. Giela addnijs 
båhti dárbo sebrudagán. Dát sjaddá viehka ájnas boahtteájggáj aj. Hásstalus le oadtjot ájnegisáv 
sámegielav válljitjit. Ij Sámedigge jalik nágin ietjá almulasj ásadus nagá ájnegis ulmutja priváhta 
giellaanov stivrrit. Návti galggá diedon liehket. Vájku almulasj ásadusá e nagá ájnegis ulmutjij válljimav 
stivrrit, de le ájnas jut dille látjeduvvá váj priváhta válljima li almma válljima navti jut vejulasjvuoda li 
duohta. Hæhttu gávnnut systebma gånnå sámegielav vuostasj giellan ietjasa mánájda duvdadit sjaddá 
jasska válljim. Sámegiella hæhttu liehket giella mij sebrudagás árvvon aneduvvá; sámegiela 
máhtudahka hæhttu sebrudagás aneduvvat ájnas máhtudahkan. Dáv danen gå priváhta válljim 
bæjválasj gielas sijdan le ájnnasamos ækton muhtem giela boahtteájge hárráj. Iehpeformála 
giellaåhpadibme buolvas buolvvaj je ájnnasamos garantia ielle sáme giela åvdås. 

Sæmmi båttå gå le juohkka ájna duogen bæjválasj gielav sijdan válljit de le aj juohkka ájna duogen 
sámegielav iesjguhtik aktijvuodan adnet. Juohkkahattjan le åvdåsvásstádus bisodit, åvddånahttet ja 
duvdadit gielav boahtte buolvvaj. Ájnas le juohkkahasj åvdåsvásstádusáv válldá, ja sámegielav juohkka 

aktijvuodan adná. Dárbulasj le aj jut sij gudi gielav buoragit bukti, åvddån manni buorre åvddågåvven 
ja li diedulattja gielav adnet juohkka aktijvuodan. Dákkir åvddågåve måvtåstahtti ja arvusmahtti giela 
adnuj, ja sæmmi båttå lassán aktisasj diedulasjvuohta giellaano birra. 

 

Ulmme: 

 Sámegiella duvdeduvvá buolvas buolvvaj sijdan  

 

Strategier: 

  Arvusmahttet æjgádijt sámegielav sijddagiellan válljit 

 Låggnit sámegielav sijddagiellan ávkálasj ja árvulasj mærrádussan. 

 

Gielladuvdadibme sijda ålggolin 

Sámegielak mánájgárde ja buorre giellaåhpadibme skåvlån li ájnas vájkkudimnævo sámegielak mánáj 
giellaåvddånahttemav doarjjot. Sámegiella mánájgárdijn ja skåvlåjn guovte ietjá sámediggediedádusájn 
giehtadaláduvvi, ja danen ep galga dáppe dáj guokta sebrudakásadusáj rollav snivva guoradit. Mij 
guosská sámegiellaj mánájgárden ja skåvlån de ajtu sihtap dættodit man ájnas le jut da máná gejn le 
sámegiella sijddagiellan bessi gielasa vijddábut åvddånahttet mánájgárde ja skåvlå baktu. Mánájgárdde 
ja skåvllå hæhttu vuogijt gávnnat váj dát ajtu dáhpáduvvá. Dáv máhttá duola dagu dahkat diedulasj 
válljimij baktu mánájgárddemodellajs ja åhpadimmodellajs iesjguhtik sámegielak juohkusij. Vuosedip 
Sámediggediedádussaj åhpadime hárráj gånnå dát hásstalus aj giehtadaláduvvá. 

Moatten sáme fámiljan uddni ij le sámegiella sijddagiellan ja e nagá sámegielav bæjválasj giellan 
duvdadit mánájdisá. Stuorra oasse sijájs ajtu sihtá sijá máná galggi bessat sámegielav oahppat. Dákkir 
dilen gå æjgáda iesj e sámegielav buvte sjaddi mánájgárde ja skåvlå sierralágásj ájnas gielladåmadiddje. 
Diehtep Aotearoa/ New Zealand vásádusájs jut mánájgárde li læhkám ájnnasa gå māori gielav oalle 
buoragit li ælláskahttám. Vuonan vuojnnep aj suohkanijn ma li sáme giellaháldadimguovlo ålggolin 
oahppe rekrutteriduvvi sámegiela åhpadussaj sáme mánájgárdijs. Danen le ájnas sáme mánájgárdijt 
nannit váj aj máhtti liehket buorre giellaoahppamárená mánájda. Váj galggá nahkat sámegiela hoallij 
lågov lasedit de le viehka ájnas jut dáttja aj bessi sámegiela åhpadusáv mánájgárden ja skåvlån válljit. 

Dákkir dilijn gånnå æjgáda e sámásta gájbbet giellaåhpadibme sierralágásj dårjav bájkálasj sebrudagán, 
ja ållu ájnas le jut gávnnuji árená gånnå mánáj giella ja giellaoahppam dårjav oadtju. Vásádusáj baktu 
árvvedip sámegiela nubbengiela åhpadime baktu ij aktak guovtegielagin sjatta. Giellaárená hæhttuji 
mánájgárdij ja skåvlåj ålggolin åvddånahteduvvat váj giellaåhpadibme dågålasj láhkáj sihkarduvvá. 

 

Ulmme: 

 Nanos åhpadimmodella sámegielan vuostasjgiellan  

 Máná gejn le sámegiella nubbengiellan galggi almma guovtegielaga 

 Ienep dáttja bessi sámegielav oahppat 

Strategija: 

 Nanos åhpadimmodella sámegiela åhpadussaj vuostasj- ja nubbengiellan galggi 
åvddånahteduvvat 

 Doarjjot ienep ja ådå giellaárenáj åvddånahttemav 

 

 

Sámegiela álggoåhpadus ållessjattugijda 

Dárojduhttempolitihka diehti li moadda ållessjattuksáme gudi ælla sámegielav oahppam. Sámegiela 
álggoåhpadus ållessjattugijda le dárbulasj ja ájnas sámegiela åvddånahttemij. Jus ållessjattuga galggi 
bessat oasev válldet sámegiela joarkkaj, de hæhttuji iesj gielav buktet. Sáme giellaguoradallam 2012 
vuoset ulmutja sihti sámegielav oahppat. Berustibme le tjielggasamos sijáj gaskan gudi javlli juogu de 
”dåssju dádjadi”, ”bukti vehi” jali ”bukti sámegielav”. Sijáj gaskan sulle lahkke javlli sihti ienep 
sámegielav oahppat. Sijáj gaskan gudi e majdik sámegielas dádjada le berustibme vehi binnep, sijáj 
gaskan sulle 40 % árvustalli sámegielav oahppet ájge bále. Jus galggap ållidit ulmev ienep sámegiela 
addnij ja ienep vejulasjvuoda sámegiela adnuj de hæhttuji dáttja aj sámegielav oahppat. 

Álggoåhpadibme ållessjattugijda hæhttu ietjá láhkáj hiebaduvvat gå mánáj ja nuoraj åhpadibme. Álu li 
ållessjattugijn fámilja ja stuoves barggo. Sáme giellaguoradallam 2012 vuoset badjel 30 % diededi 
åhpadibme sijdabájken le ækton jus galggi nahkat sámegielav oahppat. Ietjá ájnas ævto ma hæhttuji 
sajenis li álggoåhpadime vejulasjvuoda ja álbes kursa. 

Sámedigge ruhtat vidájahkásasj sáme ållessjattukåhpadimprográmmav mij Sáme allaskåvlås jådeduvvá. 
Prosjevta sisadno le Sáme allaskåvllå giellaguovdátjij siegen fállá álggoåhpadimev sámegielan 
ållessjattugijda. Sáme allaskåvllå le oahppoplánajt dahkam majt kursa tjuovvu, ja sij aj lågådalli. Kursa 
maŋŋela bessi studenta eksámav válldet Sáme allaskåvlån. Sáme allaskåvllå le aj fágalattjat 
giellaguovdátjij barggijt bagádallam. Prosjevtas li moadda ávkálasj åtsådallamijt oadtjum ja dat 
aneduvvá vuorbástuvvam. Tråmså universitehtta le aj muhtem giellaguovdátjij muodugasj 
aktisasjbargov ásadam. Vuojnnet buoragit li vuorbástuvvam danen gå oassálasste bessi sámegiela 
kursav sijdabájken válldet sæmmi båttå gå eksámav bessi allaskåvlån/universitehtan válldet ja dassta 
oahppotjuorgajt oadtju. Gå dákkir vuohke ållessjattugijt åhpadit le nav buoragit vuorbástuvvam de 
hæhttu dákkir aktisasjbargguj stuoves ruhtadimev åttjudit. Gå barggá sámegiela bisodimijn ja 
åvddånahttemijn de le ájnas jut stuoves ja guhkesájggásasj fálaldagá gávnnuji gånnå ållessjattuga bessi 
sámegielav oahppat. 

 

Oahppolihto li ájnas ållessjattukåhpadimárená. Da li juo måttijt jagijt giella- ja kultuvrraåhpadimev 
tjadádam. Sámedigge vuojnná dájn sjaddá ájn ájnas roalla boahtteájggáj sámegiela ja kultuvra 
åvddånahttema bargon. Sierraláhkáj ájnas le sijá roalla árenájt ásadimen gånnå sámegiella máhttá 
iesjguhtik kurssaaktijvuodan aneduvvat. Sámedigge vuojnná aj dárbov sijá dåjmav nannit váj vijdes 
kurssafálaldagájt ja giellaárenájt bisot. 

 

Ulmme:  

 Hiebadum álggoåhpadibme sámegielan ållessjattugijda gåggu sij årru 

 Ienep dáttja galggi bessat sámegielav oahppat 

 

Strategija: 

 Barggat váj aktisasjbarggo åhpadusásadusáj ja giellaguovdátjij gaskan buorre ålgodisævtojt 
oadtju.  

 Barggat dan vuoksjuj jut sáme oahppolihto buorre ålgodisævtojt oadtju 

 

Giellaguodde 

Giellaguodde li viehka ájnnasa gå galggá giela addnij lågov lasedit. Sáme giellaguoddijn le árvulasj 
máhtto sámegielaj birra, mav sjaddá dárbulasj ávkkit gå sámegiela åvddånahttemijn barggá. Moadda 
boarrásijn le viehka buorre njálmálasj sámegiela máhtto, siján le valjes báhkoboanndudahka ja li 
bisodam sáme hållamvuogev. Mij dábálattjat giellaguoddev ierit sujsta guhti le gielav ienep 
formálalattjat láhkáj oahppam skåvlå baktu, le giellaguodde gullá ja diehtá makkir bágo ja moallánagá 
duon-dán dilen adná. Giela boahtteájge sihkarasstemdiehti le ájnas jut nav moattes gå vejulasj gielav 
oahppi giellaguoddij baktu. Giellaguodde le viehka ájnas ressurssa mij luluj viehka ienebut 
ávkkiduvvat, sihke åhpadusán, dutkamin ja vuorrasappoj ja nuoraj guládijn.  

Gielaguoddijn árbbedábálasj sáme æládusájn dagu ednambarggo, boatsojsujtto, miehttsestallam ja 
guollim li ájnas máhto sáme giela, dábij ja árbij birra. Giella le agev læhkám nanos vuodoæládusájn, ja 
iesjguhtik æládusá li læhkám ájnnasa sámegiela guodden ja sáme árbbediehtuj. Návti ij le 
vuodoæládusáj giella ájnas dåssju sáme giellaåvddånahttemij, ájnat aj gå galggá sáme árvojt ja 
árbbediedojt jårkadit. Dán aktijvuodan le viehka ájnas jut árbbedábálasj sáme æládusaj roalla 
giellaoahppamárenán várajda váldeduvvá ja joarkká, váj giella ja ájnas árvo bisoduvvi ja boahtteájggáj 
joarkki. 

 

Ulmme: 

 Giellaguodde dåjmalattjat aneduvvi váj gielav joarkká sihke formála ja iehpeformála árenájn  

Strategija: 

 Giellaguodde aneduvvi dåjmalasj ressurssan giellaåhpadusán ja iesjguhtik giellaárenán.  

 Barggat váj skåvlå ja mánájgárde ájn ienebut máhtti aktan barggat árbbedábálasj æládusáj 
gielladuvddemárenáj vuoksjuj. 

 

 

Barggosuorgge 4: Sámegiela adno  

Almma vejulasjvuoda sámegielav adnet almulasj ja priváhta aktijvuodajn le viehka ájnas gå galggá 
sámegiela anov vijdedit. Uddni ælla dågålasj sámegielak fálaldagá sebrudagán, ja giellaaddne vásedi sijá 
vejulasjvuohta sámegielav adnet ráddjiduvvá. Dát le dille majna Sámedigge ij le dudálasj. Ájnas le giela 
boahtteájggáj jut sámegiella adno viehka ålov vijdeduvvá juohkka sebrudaksuorgen. 

 

Diedulattja sámegiela vuoksjuj 

Ienemus sámegielak ållessjattuga li guovte- jali moattegielaga. Giellabirrasin gånnå ieneplåhko giela álu 
sajev válldá le dárbulasj nannit giellaválljima máhtov ja diedulasjvuodav. Ájnas le sámegiela 
boahtteájge gáktuj jut guovtegielak vállji sámegielav adnev nav moatten aktijvuodan gå ber máhttá. 

Váj giellaválljim álkkebun sjaddá de le aj viehka ájnas jut avtagielak ieneplåhkogielaga dádjadi 
guovtegielaga giellaválljimav. Jus giellaválljim agev le dav dan duogen jut gájka galggi dádjadit mij 
javladuvvá, de vejulasjvuoda sámástit tjielggasit binnu. 

Váj sámegiella galggá ielle giella boahtteájggáj aj de hæhttu giella válljiduvvat ja aneduvvat sijddagiellan 
ja buolvaj gaskan duvdaduvvat. Dárbbo le aj giella ienep árenájn gullu sebrudagán. Dát gájbbet buorre 
sebrudakplánimav, ja ållo bargov sihka almulasj ja priváhta ásadusájs aktan ájnegis giellaaddnes. 
Dárbbo le ájn vil diedulattjan sjaddat man ájnas le sámegielav ienep aktijvuodan adnet. Juohkka ájnna 
giellaaddne, politihkkár, ásadus ja almulasj háldadus hæhttu válljit sámegielav adnet. 

Stuorra åvdåsvásstádus le juohkka ájnna giellaaddne duogen, valla Sámedigge sihtá aj ásadusáj ja 
politihkkárij duohkáj dáv åvdåsvásstádusáv ájn ienebut biedjat. Sáme ásadusá ja politihkkára li 
åvddågåvå sáme sebrudagán ja siján le ållo fábmo. Dá hæhttuji ájn ienebut mielanækto gielav ienebut 
adnet vijddásap aktijvuodajn, sæmmi båttå dagu hæhttu mielanækto gielav sujttit. Dat mierkki 
Sámedigge ájn vil ienebut hæhttu dættodit sámegielav ietjas bæjválasj dåjman adnet. Median le 
sierralágásj ájnas roalla giellatrendbieddjen. Mielanækto sámegiela adno luluj giela stáhtusav låpptit. 
Sámegiella galggá liehket giella mij dåjmalattjat aneduvvá sihke ájnegis ulmutjijs ja ásadusájs. Dát vijdet 
sámegiela anov ja dan stáhtusav ja árvov låppti. 

Dán aktijvuodan le aj ájnas dættodit sáme gudi ælla bessam sámegielav oahppat hæhttuji rahtjat váj 
gielav ruopptot válldá. Sámedigge sihtá ienep dættov man ájnas le gielav ållessjattugin oahppat. 
Sámedigge ij máhte ájnegis ulmutjij priváhta giellaanov stivrrit, valla Sámedigge galggá barggat dan 
vuoksjuj jut gávnnuji buorre vejulasjvuoda gielav oahppat ja buorre giellaárená. 

 

Ulmme: 

 Sámegiella dåjmalattjat aneduvvá juohkka sebrudaksuorgen 

Oasseulmme: 

 Buorremielakvuohta sámegiela vuoksjuj 

Strategija: 

 Ásadusáj ja organisasjåvnåj siegen ásadit diedulasjvuodav man ájnas le sámegielav adnet sihke 
njálmálattjat ja tjálalattjat  

 Barggat dan vuoksjuj jut ásadusá ja organisasjåvnå ietjasa sámegiela ja –kultuvra máhtudagáv 
lasedi.  

 

 

Sáme giellaguovdátja 

Sáme giellaguovdátja li viehka ájnnasa sámegiela åvddånahttemin. Da li sierraláhkáj ájnnasa 
lahkabirrasin ja viehka ållo dåjmajt ietjasa guovlojn álgadi. Giellaguovdátja le Sámedikke ájnnasamos 
aktisasjbarggoguojmij gaskan iesjguhtik giellaguovlon. Giellaguovdátjij hásstalus le jut ælla stuoves 
ålgodisævto. Giellaguovdátjij guoradallam mav Norut Áltá 2012 gidá dagáj duodas dárbbo le ulmutjijs 
ja rudájs. 

Sámedigge berus gielladåjmaj vuohkasap åvdåsvásstádusjuohkemis ja koordinerimis, ja dan 
aktijvuodan li giellaguovdátja luondulasj aktisasjbarggoguojme. Sáme giellaguovdátjijn le stuorra 
potensiálla sámegielav vijddábut låpptit. 

Sámedigge le åvddåla dættov biedjam man ájnas le jut ienep tjáppagirjálasjvuohta, oahpponævo ja 
giellateknologalasj vædtsaga dagáduvvi ja dát le lahkasit giellaguovdátjijda tjanádum. Dát mierkki 
giellaguovdátja ja oahppoásadusá hæhttuji ájn lagábut aktan barggat. Sæmmi láhkáj le dárbbo jut 
giellaguovdátja ja árbbedábálasj æládusá aktan barggi váj sáme árbediedov ja teknologijav nanni ja 
åvddånahttá. Sámedikke mielas li giellaguovdátja luondulasj vásstediddje gå galggá ådå giellaárenájt 
ásadit ja dajt ieme vijdábut åvddånahttet. Giellaguovdátjij buvtadime giellaåhpadime aktijvuodan le 
árvulasj ja bierri ájn ienebut almoduvvat ja bigoduvvat. Næhttaportálla Aktan.no le luondulasj 
tjoahkkimbájkke giellaguovdátjij bargojda ja almodimijda aj.  

 

Ulmme:  

 Dåjmalasj ja ielle sáme giellaguovdátja 

Strategija: 

 Aktan giellaguovdátjij gehtjadit sijá rållav sámegiela åvddånahttemin  

 Åttjudit stuoves ruhtadimårnigijt giellaguovdátjijda. 

 

 

Giellaárená 

Ájnas ækton jus sámegiella galggá bisoduvvat ja vijddábut åvddånahteduvvat le jut gávnnuji 
giellaárená gånnå giela ajtu aneduvvi. Ulme sámegielav bæjválasj giellan åttjudit li gássjela ållidit jus ij 
besa gielajt bæjválasj iellemin, almulasj aktijvuodan jali guládallamin adnet. Moatten sajen ij le 
sámegiella luondulasj oassen árkkabiejves, ja dåssju muhtem gallegasj árená gávnnuji gånnå giella 
aneduvvá. Giellaárená li ájnas vædtsaga gå galggá æjvvalimsajijt ásadit gånnå sámegiella gullu ja 
vuojnnu. Sierraláhkáj le dát ájnas dåppe gånnå sámegiella le unneplåhkogiella. 

Hæhttu dilev láhtjet almma sámegiela adnuj sebrudagán árenáj ja æjvvalimsajij baktu mánájda, 
nuorajda ja ållessjattugijda. Giellabiese ja giellalávggoma li viehka dåbmara læhkám gå galggá 
giellaåhpadusáv nannit. Åtsådallama oarjjelsáme guovlos vuosedi máná ja nuora sámegielav oahppi 
viehka jåhtelabbo gå dákkir giellalejrajda oassálassti.  

Mánájda ja nuorajda gudi sámegiela åhpadimev skåvlån oadtju ja gejn ij le heva gielalasj doarjja 
bájkálasj birrasin li giellabiese viehka ájnnasa buorre giellaåvddånahttemij. Dákkir fálaldagá álu 
prosjevtaj baktu fáladuvvi ja ælla stuoves fálaldagá. Dárbbo le árvustallat jus giellabiese galgalulujin 
oassen dábálasj oahppofálaldagás ja skåvlåjda hiebaduvvat. Dáv aj dagástallap Sámediggediedádusán 
åhpadusá hárráj. 

Ulmme:  

 Sámegiela giellaárenáj valjesvuohta  

Strategija: 

 Vuogas giellaárenájt ásadit ma doajmmi gielalasj doarjjan lahkabirrasin 

Sámegielav vuojnnusij buktet almulasjvuodan 

Sámegiella vuojnnusij boahtá tjállemgiela baktu. Danen le ájnas dilev láhtjet váj tjállemgielav bæssá ájn 
vil ienebut adnet. Vájku boarrásamos tjállusa sámegiellaj li moadda tjuohte jage vuorrasa, de le 
dåjmalasj adno tjálalasj sámegielas sámegielak álmmuga gaskan viehka ådåájggásasj ájádus mij vijddánij 
låhkåmgiellan esski gå åskulasj tevsta almoduvvin. 1970 jagij rájes vijddánij sámegielak girjálasjvuohta, 
valla esski gå sámegiella åhpadimgiellan sjattaj vuodoskåvlån de sjattaj buorep vuodo dåjmalasj adnuj 
sáme tjállemgielas sihke låhkåm- ja tjállemgiellan. Gå sierra sáme oahppoplána juohkka skåvllåfáhkaj 
båhtin 1990-lågo låhpan sjattaj dat miehtebieggan sáme tjállemgiela åvddånimen mij lij buorre vuodo 
oahppijda tjálalasj sámegiela adnuj. Hásstalusá sámegielav vuojnnusij buktet båhti dassta gå 
tjállemgielan le viehka oanes histåvrrå skåvllåaktijvuodan ja viehka stuorra ærádusá iesjguhtik 
giellajuohkusij gaskan.  

Sámegielav vuojnnusij biedjat le sihke ulmme ja vædtsak. Galbaj, dájda, dokumentaj, næhttabielij ja 
tiekstima baktu giella vuojnnusij boahtá. Giella mij vuojnnu le vuodulasj viehkkenævvo sæmmi båttå 
gå aj giellaj ienep stáhtusav vaddá. 

Sáme bájkkenamáj adno ja vuojnnusij buktem le ájnas giella- ja kultuvrraåvdediddje doajmma. Ájnas 
le sáme bájkkenamájt systemáhtalattjat registrerit ja tjoahkkit, sierraláhkáj dakkir guovlojn gånnå ij le 
heva åvdutjis tjoahkkidum. Dán aktijvuodan le ájnas sáme nammafágalasj arkijvav tsieggit váj namá li 
álkket giedaj åvdån.  

Media ja girjálasjvuohta gielav vájkkudi, danen le ájnas jut sáme girjálasjvuohta almoduvvá manna le 
buorre giella madi sæmmi bále le álldarjuohkusij hiebaduvvam ja låhkåmmielav árvusmahttá. Median 
le ájnas roalla sebrudagán, ja navti le siján stuorra åvdåsvásstádus sihke vuojnnusij buktemis, buorre 
giela åvdås, ja jut vatteduvvi fálaldagá ma li siegen giellaanov nannimin ja åvdedimen. Filma mánájda 
ja nuorajda li ájnas gielladuvdadiddje. Danen li filma gånnå besa sámegielav válljit juogu de 
ságastimgiellan jali tækstagiellan ájnnasa mánáj giellaåvddånahttema vuoksjuj. Sámedigge vuojnná 
dárbov nuorttarijkaj aktisasjbargos Sáme parlamentáralasj ráde ja nuorttarijkaj sámeminisstaraj tjadá 
váj sámegiella vijddásap sajev oadtju tv-kanálajn, dvd-filmajn ja internæhttabájkijn ma li mánájda ja 
nuorajda.  

 

Ulmme: 

 Sámegiella le anon ja vuojnnusin juohkka árenán sebrudagán 

Strategija:  

 Sámegielav ja kultuvrav vuojnnusij buktet 

 Ienep girjálasjvuoda, avijsa ja bláde almodusá sámegiellaj 

 Ienep tjálalasj sámegiela adno digitála mediájn. 

 

 

Vájkkudusá ruhtadilláj ja háldadussaj 

Dát diedádus gåvvit dárbojt ja hásstalusájt ma li sebrudagán, madi tjoavddusijt buktá gåktu sámegiela 
dilev buoredit. Dán diedádusá baktu, ja buorre aktisasjbarggon guovdásj oajválattjaj vuorddá 
Sámedigge ruhtadille sáme giellaåvddånahttemij Vuonan viehka ålov buorrán. Sámedigge jáhkká 

guovdásj oajválattja ållidi dajt ulmijt ma li biejadum, váj Sámedigge ja ietjá oassálasste oadtju daj 
rudálasj ja háldaduslasj birástagájt majt dárbaj jus galggá sámegiela stáhtusav ja anov lasedit. 

Sámedigge diehtá dát diedádus mierkki stuorra rievddama boahtemin. Lága hæhttuji rievddaduvvat, 
fábmo ja åvdåsvásstádus hæhttu tjielgaduvvat. Sæmmi båttå hæhttuji rudálasj ressursa laseduvvat dagu 
juo lip nammadam. Rievddama majt Sámedigge dáppe oajvvat mierkkiji moadda lága rievdaduvvi váj 
sámegielaga oadtju iesjguhtik riektáv giellaj. Dat mierkki aj Sámedikke ja ietjá aktøraj fábmo målssu. 
Dát le alvos barggo mij gájbbet snivva tjadádimev. Danen le Sámedigge oajvvadam sáme almulasj 
nammadus (SAN) namamduvvá manna li ájrrasa ráddidusás ja Sámedikkes. Dán nammadusán hæhttu 
mandáhtta guoradallat lágaj ja fámo rievddamav sámegiela vuoksjuj. Vijddábut hæhttu nammadus 
ålgodisævtojt, vásstediddje vidjurijt ja sáme gielladåjmaj koordinerimav tjadádit ja rievddadusájt 
oajvvadit. Sámediggá vuorddá mij galggap nammadusá mandáhtav hábbmit. 

Diedádusáv jahkásattjat tjuovvol Sámedikke jahkásasj budsjehta baktu gånnå dåjma ma iesguhtik 
ulmijda hiehpi vuoroduvvi. Sámedikkeráde árvustallá doajmmaplánajt dahkat muhtem 
barggosuorgijda. Diedádusán le guhkesájggásasj perspektijvva ja luondulasj le dav vas gehtjadit gålmå-
nielje jage duogen váj árvustallá makta Sámedigge le diedádusá ulmijt ållim.  

